
Útdráttur 

Í þessari heimildaritgerð er fjallað um hugtakið heimilisofbeldi og sjónarljósinu beint að 

ofbeldi gegn konum. Fjallað verður um aðgerðaráætlun lögreglunnar á Suðurnesjum 

gegn heimilisofbeldi og lög nr. 85/2011 um nálgunarbann og brottvísun af heimili og 

hvort þau séu að skila tilætluðum árangri. Niðurstöður sýndu að aðgerðaráætlunin 

skilaði mun betra samstarfi á milli fagaðila, þar sem helsti kosturinn var snemmtækari 

íhlutun, meiri stuðningur og eftirfylgni. Málaflokkurinn var í kjölfarið sýnilegri innan 

lögreglunnar og félagsþjónustunnar ásamt aukinni umræðu og samfélagsvitund. Helstu 

gallar snúa að skorti á eftirfylgni lögreglu sökum anna. Niðurstöður sýndu einnig að með 

setningu laganna var stigið stórt skref í baráttunni gegn heimilisofbeldi en það hefur þó 

ekki náð að framfylgja nálgunarbanni og brottvísun af heimili í öllum tilfellum þar sem 

önnur löggjöf, almenn hegningarlög nr. 19/1940, skarast á við þau fyrrnefndu. 

 

Lykilhugtök: ofbeldi, heimilisofbeldi, nálgunarbann, brottvísun af heimili, lögreglan, 

félagsþjónustan, félagsráðgjöf. 

Formáli  

Ritgerð þessi var unnin sem lokaverkefni til fullnaðar BA prófs í félagsráðgjöf við Háskóla 

Íslands. Vægi ritgerðarinnar eru 12 einingar af 180 eininga námi og var unnin haustið 

2015. Ég vil þakka leiðbeinanda mínum, Jónu Margréti Ólafsdóttur, fyrir hagnýtar 

ábendingar og leiðsögn á meðan á skrifum stóð. Lögreglan á Suðurnesjum fær mínar 

bestu þakkir fyrir upplýsingagjöf ásamt Maríu Gunnarsdóttur, forstöðumanns 

barnaverndar Reykjanesbæjar. Fjölskyldan mín fær einnig lof fyrir veitta aðstoð, pössun, 

skilning og hlýhug. Eiginkona mín, Tinna Dahl Christiansen, fær sérstakar þakkir fyrir 

endalausa hvatningu, þolinmæði og hagnýtar ábendingar á meðan á skrifum stóð. Síðast 

en ekki síst þakka ég syni mínum, Sveinbirni Sophus, fyrir mikinn skilning á aðstæðum og 

fyrir að fylla líf mitt innblæstri á hverjum degi. 

 

 

Hafnarfjörður, 11. janúar 2016 

Björn Már Sveinbjörnsson 

Inngangur 

Heimilisofbeldi er samfélagslegt vandamál sem hefur reynst erfitt að stemma stigu við 

víða um allan heim (Barnett, Miller-Perrin og Perrin, 2011). Höfundur hefur sjálfur 

kynnst heimilisofbeldi í gegnum 8 ára starf sitt sem lögreglumaður á Suðurnesjum. 

Aðkoma á vettvangi var oft á tíðum mjög slæm og markaði það djúp spor á sálina hjá 

höfundi, þá sérstaklega þar sem börn voru til staðar. Ítrekuð útköll á sömu heimilin vakti 

höfund til umhugsunar um það hvort úrræðin sem í boði eru fyrir gerendur og þolendur 

séu að skila tilætluðum árangri. Ásamt því hvort nálgunarbann og aðgerðaráætlun 

lögreglu sé í raun að virka sem skyldi. Markmið þessarar ritgerðar er að varpa ljósi á 

þetta mein sem skýtur rótum víða í samfélaginu. Höfundur beinir ljósi að starfsaðferðum 

lögreglu, félagsþjónustu og starfi félagsráðgjafa í heimilisofbeldismálum. Leitað verður 

svara við eftirfarandi rannsóknarspurningum: Hverju skilaði tilraunaverkefnið „Að halda 

glugganum opnum“ varðandi verklag lögreglu og félagsmálayfirvalda á Suðurnesjum í 

heimilisofbeldismálum? Eru lög nr. 85/2011 um nálgunarbann og brottvísun af heimili 

að virka í heimilisofbeldismálum? 

Notast var við heimildir úr fræðibókum, ritrýndum fræðigreinum, innlendar og 

erlendar rannsóknir og skýrslur er fjalla um ofbeldi. Þá voru einnig notaðar ýmsar 

heimasíður, gögn frá lögreglunni á Suðurnesjum og tekið upplýsingaviðtal við Maríu 

Gunnarsdóttur, forstöðumanns barnaverndar Reykjanesbæjar.  

Uppbygging ritgerðar 

Fyrsti kafli fjallar um heimilisofbeldi og skiptist í fjóra undirkafla. Í þeim fyrsta er farið 

yfir birtingarmyndir ofbeldis (líkamlegt, andlegt, fjárhagslegt, kynferðislegt) og gert grein 

fyrir hugtakinu eltihrellir (e. stalker). Í þeim næsta er farið yfir afleiðingar ofbeldis, í 

þeim þriðja er farið yfir áhættuþætti og verndandi þætti og að lokum farið yfir 

kenningar um ofbeldi. Annar kafli fjallar um austurrísku leiðina og lög nr. 85/2011 um 

nálgunarbann og brottvísun af heimili, í kaflanum er austurríka leiðin reifuð og farið yfir 

þróun laganna hér á Íslandi og fjallað um inntak þeirra. Þriðji kaflinn fjallar um 

heimilisofbeldi og lögregluna og skiptist í tvo undirkafla. Sá fyrri fjallar um lögregluna á 

Suðurnesjum og tilraunaverkefnið „Að halda glugganum opnum“ og sá síðari fer yfir 

samstarf lögreglunnar og félagsþjónustunnar gegn heimilisofbeldi. Í fjórða kafla er að 

finna umræðu og lokaorð þar sem efnið er dregið saman og rannsóknarspurningum 

svarað. 

1 Heimilisofbeldi 

Heimilisofbeldi eða ofbeldi í nánum samböndum er þekkt hugtak í nútímasamfélagi og 

hefur fylgt manninum frá örófi alda. Flestir hafa einhverja fastmótaða hugmynd um 

hverskonar ofbeldi það sé. Margir sjá fyrir sér karlmann vera að berja konu, en í 

heimilisofbeldismálum felst mun meira en einstakar barsmíðar og gerir það verknaðinn 

sérstakan og ólíkan öðrum ofbeldisverknaði (Ingólfur V. Gíslason, 2008). Samkvæmt 1. 

gr. í verklagsreglum Ríkislögreglustjóra um meðferð og skráningu heimilisofbeldismála 

er heimilisofbeldi skilgreint á þessa vegu „Heimilisofbeldi er ofbeldi sem einstaklingur 

verður fyrir af nákomnum, þ.e. gerandi og þolandi eru skyldir, tengdir eða hafi sögu um 

tengsl, sbr. 2. gr. Ofbeldið getur verið líkamlegt, andlegt og/eða kynferðislegt og felur í 

sér valdbeitingu eða hótun um valdbeitingu.“ (Ríkislögreglustjórinn, 2014). 

Heimilisofbeldi eða ofbeldi í nánum samböndum er vandamál sem finnst í öllum 

löndum þar á meðal á Íslandi. Heimilisofbeldi er eitt af þeim samfélagsmeinum sem 

hægt er að draga verulega úr og jafnframt hægt að minnka þann skaða sem 

einstaklingar verða fyrir sökum ofbeldisins (Ingólfur V. Gíslason, 2008). Ofbeldið á sér 

yfirleitt stað inni á heimilum fjölskyldna og þá er algengast að ofbeldismaðurinn sé 

karlmaður og þolandinn kona (Elísabetar Karlsdóttir og Ásdísar A. Arnalds, 2010). 

Gerandinn getur verið núverandi eða fyrrverandi kærasti, sambýlismaður eða 

eiginmaður og getur beitt ofbeldi af ýmsum toga (Kvennaathvarf, e.d.). Í þessu verki 

verður sjónarljósinu beint sérstaklega að þeim aðstæðum þar sem karlmaður er gerandi 

og kona þolandi þó vissulega séu til dæmi um að konur beiti karla heimilisofbeldi. 

 

Í húsagatilskipuninni sem var lögfest árið 1746 má finna að lögð var áhersla á beitingu 

andlegrar ögunar og líkamlegrar refsingar (Loftur Guttormsson, 1983). Á þessum tímum 

voru börn og þjónustufólk látin hlíta reglum húsagans og voru þá til reglur um rétt 

húsbóndans til að refsa eiginkonum sínum (Jónína Einarsdóttir, Sesselja Th. Ólafsdóttir 

og Geir Gunnlaugsson, 2004). Konur og kvennahreyfingar hafa í gegnum tíðina reynt að 

sporna við hvers kyns heimilisofbeldi. Vegna þessa er talið að framlag þeirra hafi haft 

mikil áhrif á að athygli alþjóðasamfélagsins og einstakra ríkja fór að beinast að 



10 

heimilisofbeldi og að gripið hafi verið til aðgerða til að stöðva það (Hague og Malos, 

2005). 

Upp úr 1960 varð ofbeldi í nánum samböndum til opinberrar umfjöllunar á 

meðal sérfræðinga. Upp frá því birtust umræður um vandann í ýmsum fræðiritum 

sálfræðinnar (Murphy og Ouimet, 2008). Á þessum tíma var lítið vitað um umfang 

ofbeldisins og var þá frekari áhersla lögð á að rannsaka eðli vandans (Þingskjal 1214). Í 

kringum 1970 fóru róttækar kvennahreyfingar úr grasrótinni að vekja athygli á þessu 

vandamáli og opna augu fólks fyrir þeim afleiðingum sem þetta gat haft í för með sér. 

Upp frá því varð umfjöllun um ofbeldi karla gegn konum meiri og hafa margar 

rannsóknir verið gerðar í kjölfarið sem fjalla um þennan víðtæka vanda sem snertir allt 

samfélagið (Murphy og Ouimet, 2008). Árið 1993 var samþykkt yfirlýsing um afnám 

ofbeldis gegn konum á alsherjarþingi Sameinuðu þjóðanna þar segir:  

Alsherjarþingið, ...viðurkennir að ofbeldi gagnvart konum er staðfesting á 

aldagömlu valdamisvægi kynjanna er leiddi til drottnunar karlamanna og 

mismununar gagnvart konum og hindraði öfluga framsókn kvenna og að 

ofbeldi gagnvart konum er einn af þeim grundvallarþáttum í samfélaginu er 

leiðir til þess að konur eru settar skör lægra en karlmenn, hefur áhyggjur af 

því að sumir hópar kvenna, til dæmis konur í minnihlutahópum, innfæddar 

konur, flóttakonur, farandkonur, konur er búa í sveitum eða einangruðum 

samfélögum, blásnauðar konur, konur á stofnunum eða í fangelsum, stúlkur, 

fatlaðar konur, eldri konur og konur á stríðstímum, eru einkum beittir ofbeldi, 

... (Mannréttindaskrifstofa Íslands, 1993). 

 

Ofbeldi gegn konum er mannréttindabrot og með hugtakinu mannréttindi er átt við 

jafnrétti og mannlega reisn. Hvert land sem er aðildarríki Sameinuðu þjóðanna ber 

skylda til að gæta þess að mannréttindabrot séu ekki framin og þau lönd sem hafa 

undirritað kvennasáttmálann eiga að grípa til viðeigandi ráðstafana þegar ofbeldi gegn 

konum á sér stað. Mannréttindi eiga að gera öllum kleift að lifa við jöfn tækifæri og búa 

við mannsæmandi lífskjör (Mannréttindaskrifstofa Íslands, 2009). 

Heimilisofbeldi á Íslandi er ekki skilgreint sérstaklega í lögum það er einungis litið 

á ofbeldisbrot sem heyra undir 217. og 218. gr. almennra hegningarlaga nr. 19/1940, 

sifskaparbrot 193. gr. alm. hegningarlaga, kynferðisbrot 194., 195., 199., 200., 201., 

202., 206. og 209. gr. alm. hegningarlaga, brot gegn valdstjórninni 108. gr. alm. 

hegningarlaga, ærumeiðingar og brot gegn friðhelgi einkalífs 231., 232. og 233. gr. b., 

brot gegn frjálsræði manna 225., 226. og 227. gr. a. alm. hegningarlaga og auðgunarbrot 

253. gr. alm. hegningarlaga, brot er varðar fjárréttindi 257. gr. alm. hegningarlaga og svo 

manndráp og líkamsmeiðingar 211., 215. gr. alm. hegningarlaga sem verður á milli 

skyldra eða tengdra aðila flokkist sem heimilisofbeldismál (Ríkislögreglustjórinn, 2014). Í 

lögum um breytingu á almennum hegningarlögum, nr. 19/1940, með síðari breytingum 

er tekið fram í 70. gr. alm. hegningarlaga að það skuli að jafnaði tekið til greina til 

þyngingar refsingar ef verknaðurinn hefur beinst að karli, konu eða barni sem er 

nákominn geranda og tengsl þeirra þykja hafa aukið á grófleika verknaðarins.  

1.1 Birtingarmyndir ofbeldis 

Heimilisofbeldi getur átt sér stað á öllum þjóðfélagsstigum og birtingarmyndir þess geta 

verið margvíslegar; líkamlegt ofbeldi, andlegt ofbeldi, fjárhagslegt ofbeldi, kynferðislegt 

ofbeldi og eltihrellir (Ingólfur V. Gíslason, 2008; National coalition against domestic 

violence, e.d.b). 

1.1.1 Líkamlegt ofbeldi 

Þegar ofbeldi er rætt í daglegu tali er líkamlegt ofbeldi yfirleitt það fyrsta sem kemur 

upp í hugann hjá fólki. Áverkar af völdum líkamlegs ofbeldis eru oftar en ekki á þeim 

svæðum líkamans sem auðvelt er að hylja og má þar nefna bak, brjóst, kvið eða útlimi. 

Það þekkist þó einnig að ofbeldismaðurinn geri það vísvitandi að láta áverkana sjást á 

konunni svo hún fari síður út á meðal almennings (Ingólfur V. Gíslason, 2008). Dæmi um 

það líkamlega ofbeldi sem konur geta orðið fyrir er að vera ýtt eða hrint, slegin utan 

undir, snúið upp á útlimi, að vera haldið fastri, varnað útgöngu, lamin, brennd, veittir 

áverkar með hníf, barefli, belti, ól og svo mætti lengi telja (Kvennaathvarf, e.d.a). 

Líkamlega ofbeldið er yfirleitt framhald af stigmagnandi andlegu ofbeldi sem hefur 

gengið á í nokkurn tíma og í versta tilfelli getur það leitt konuna til dauða (Ingólfur V. 

Gíslason, 2008).  

Niðurstöður úr rannsókn á ofbeldi gegn konum hérlendis sem 

Rannsóknarstofnun í barna– og fjölskylduvernd vann fyrir félags- og 

tryggingamálaráðuneytið árið 2008 sýndu að 20% kvenna á aldrinum 18-80 ára höfðu 

verið beittar líkamlegu ofbeldi í nánu sambandi. Það jafngildir því að 30-35 þúsund 

konur hafi verið beittar líkamlegu ofbeldi einhvern tímann á ævinni (Elísabet Karlsdóttir 

og Ásdís A. Arnalds, 2010). Á heimsvísu hafa í kringum 38% allra morða á konum verið 

framin af aðila sem er í nánu sambandi við hana (WHO, 2014). 

1.1.2 Andlegt ofbeldi 

Það hefur reynst mun erfiðara að skilgreina andlegt ofbeldi heldur en líkamlegt. Andlegt 

ofbeldi felur í sér niðurlægjandi hegðun sem hefur það markmið að ná stjórn á eða 

völdum yfir maka eða leiðir til slíkra yfirráða. Ofbeldið felur í sér niðurlægjandi 

athugasemdir, ógnanir eða hótanir t.d. skemma eitthvað á heimilinu, fara með börnin 

frá hinu foreldrinu, skaða þau eða sjálfan sig sem og hótun gagnvart erlendum konum 

um brottvísun úr landi. Ofbeldið getur einnig falist í því að aðilinn haldi uppi eftirliti, svo 

sem að hringja stöðugt til að athuga og kanna hvar makinn er, skoða póst eða fylgjast 

með vefsíðuheimsóknum. Ennfremur eru ásakanir um geðveiki, þvinganir til ákveðinna 

athafna, einangrun t.d. að neita makanum um að fara eitthvað með vinum eða 

fjölskyldu. Heimsóknir takmarkaðar og/eða símtöl, beiting á hefðbundnum forréttindum 

karla, svo sem að neita þátttöku í heimilisstörfum, sífelld gagnrýni, svívirðingar, öfgafull 

afbrýðissemi, hróp og öskur, afneitun ofbeldisins og lítið gert úr upplifun konunnar 

hvort sem er á ofbeldinu eða öðrum þáttum í lífi hennar (Ingólfur V. Gíslason, 2008). 

Rannsóknir hafa sýnt fram á að þær konur sem hafa orðið fyrir líkamlegu ofbeldi hafa 

nánast alltaf verið beittar andlegu ofbeldi enda er andlegt ofbeldi óhjákvæmilegur 

fylgifiskur líkamlegs ofbeldis (Kvennaathvarf, 2014). 

1.1.3 Fjárhagslegt ofbeldi 

Fjárhagslegt ofbeldi er gjarnan talið hluti af andlegu ofbeldi en það felur í sér 

efnahagslega stjórnun eða þvingun. Þar takmarkar ofbeldismaðurinn aðgang konunnar 

að fjármagni og felur í sér endurtekna valdbeitingu sem á sér stað einungis frá öðrum 

aðila sambandsins. Það sem flokkast undir þessa tegund ofbeldis er að 

ofbeldismaðurinn banni með öllu móti konunni að afla sér tekna, grefur undan 

möguleikum hennar á vinnumarkaði eða námi, neitar henni um peninga eða að hann 

skammtar hennar peninga naumt og krefur hana um skýringa á hverjum eyddum eyri. 

Hann greiðir ekki reikninga heimilisins og skráir allar skuldir á konuna og hótar henni svo 

að þær falli á hana ef hún yfirgefi sambandið (Ingólfur V. Gíslason, 2008). Varðandi 

atvinnumarkaðinn kemur ofbeldismaðurinn í veg fyrir að konan komist til vinnu sinnar 

með einhverjum hætti, heimtar að hún segi upp vinnu sinni og kemur í veg fyrir að hún 

geti leitað að nýrri vinnu og komist í atvinnuviðtöl, jafnframt getur hann áreitt hana á 

vinnustað (eltihrellir). Peningahliðin á þessu er sú að ofbeldismaðurinn á það til að opna 

nýja reikninga í bönkum án samþykkis maka síns, þvinga hann til að skrifa undir lán, 

millifæra af reikningi sínum og endurnýja húsnæðislán eða bílalán án þess að hann viti af 

því. Við þessar aðstæður er mjög erfitt fyrir fórnarlambið að yfirgefa ofbeldismanninn 

sökum fjárhags. Á milli 94-99% allra þeirra sem hafa orðið fyrir heimilisofbeldi hafa orðið 

fyrir fjárhagslegu ofbeldi og á milli 21-60% þeirra missa atvinnu sína sökum þess 

(National coalition against domestic violence, e.d).  

1.1.4 Kynferðislegt ofbeldi 

Þegar velt er fyrir sér hugtakinu kynferðislegt ofbeldi er það í hugum margra 

merkingalaust í því samhengi. Flestum karlmönnum þykir það sjálfsagður réttur sinn að 

stunda kynlíf með maka sínum, en margt hefur breyst frá því sem eðlilegt þykir vera. 

Kynferðislegt ofbeldi getur klárlega átt sér stað í nánum samböndum og felst ofbeldið í 

þvingun til kynlífs, þátttöku í óviðeigandi kynferðislegum athöfnum, svívirðingar í kynlífi, 

þvingun til að horfa á klámfengið efni og fer jafnvel svo langt að fórnarlambið er þvingað 

til vændis (Ingólfur V. Gíslason, 2008). 

Þolendur sem hafa mátt þola líkamlegt og kynferðislegt ofbeldi eru líklegri til að 

verða fyrir meiðslum og jafnvel myrt en þeir sem hafa bara verið beittir einni tegund af 

ofbeldi. Ofbeldismaðurinn gerir engan greinarmun á því af hvaða kyni þolandinn er né 

kynþætti, aldri og hvort hann sé fátækur eða ríkur. Konur sem eru fatlaðar, óléttar eða 

hafa reynt að yfirgefa ofbeldismanninn eru líklegastar fyrir því að verða fyrir nauðgun. 

Talið er að ein af hverjum fimm konum verða fyrir nauðgun á lífsleiðinni og að 14-25% 

kvenna verða fyrir kynferðislegu ofbeldi í nánum samböndum (National coalition against 

domestic violence, e.d.a). Niðurstöður rannsóknar á ofbeldi gegn konum sem gerð var 

hér á landi sýndu að 6,1% kvenna hafi upplifað kynferðislegt ofbeldi í nánu sambandi 

einhvern tímann á lífsleiðinni (Elísabet Karlsdóttir og Ásdís A. Arnalds, 2010).  

1.1.5 Eltihrellir (e. stalker) 

Eltihrellir er hugtak yfir ofbeldismann sem ætlar sér vísvitandi að ná fram hræðslu hjá 

fórnarlambinu, skaða það og jafnvel leiða til dauða þess. Þessi tegund ofbeldis getur 

farið það langt að ofbeldismaðurinn taki sitt eigið líf í ferlinu og jafnvel skyldmenni og 

þriðja aðila. Þeir sem nota þessa aðferð í að elta og fylgja fórnarlambi sínu eftir gera það 

til að mynda hræðsluáróður og tilfinningalegt álag hjá þeim. Það gengur líka það langt 

að ná til fjölskyldumeðlima fórnarlambsins. Yfirleitt hefur fórnarlamb eltihrellis orðið 

fyrir öðrum tegundum ofbeldis í þeirra nána sambandi áður en ofbeldismaðurinn fór að 

taka á það ráð að elta og fylgja fórnarlambi sínu (National coalition against domestic 

violence, e.d.b). 

Í rannsókn sem framkvæmd var í Helsinki í Finnlandi hjá nemum í sálfræði kom í 

ljós að helmingur þeirra sem tóku þátt sögðust hafa orðið fyrir barðinu á eltihrelli. Þar af 

voru 22,3% áreitt einu sinni á ævinni og 26,2% tvisvar eða oftar. Af þeim sem urðu fyrir 

barðinu á eltihrelli voru 93,6% af þeim konur og voru karlar gerendur í 91,8% tilfella 

(Björklund, Häkkänen-Nyholm, Sheridan og Roberts, 2010). Samkvæmt rannsókn sem 

var gerð árið 2011 höfðu 5,1 milljónir kvenna orðið fyrir barðinu á eltihrelli árið 2010. Þá 

er ein af hverjum sex konum í Bandaríkjunum sem lenda í því að verða fyrir eltihrelli á 

lífsleiðinni. Um 76% kvenna sem lentu í eltihrelli voru í nánu sambandi með honum áður 

en þær voru myrtar (National coalition against domestic violence, e.d.b). Tjaden og 

Thoennes gerðu rannsókn árið 1998 á 16 þúsund einstaklingum á aldrinum 18 ára og 

eldri. Niðurstöður sýndu að 8,1% kvenna og 2,2% karla höfðu orðið fórnarlamb 

eltihrellis. Af þeim voru 74% á aldrinum 18-39 ára (Barnett o.fl., 2011).  

1.2 Afleiðingar ofbeldis 

Ofbeldi getur haft mjög alvarlegar afleiðingar á einstaklinga, fjölskyldur og samfélagið í 

heild sinni með auknum viðbúnaði og kostnaði fyrir t.d. skóla og heilbrigðiskerfið (WHO, 

2010). Talið er að engin kona geti komist ósködduð frá ofbeldissambandi hvort sem um 

er að ræða líkamlegt, andlegt, kynferðislegt eða fjárhagslegt ofbeldi og þarf konan ekki 

að hafa búið við allar tegundir heldur þarf hún aðeins að hafa upplifað eina eða tvær 

tegundir. Gæta þarf vel að andlegu ofbeldi því það eitt og sér getur farið mjög illa með 

konur sem fyrir því verða. Rannsóknir hafa sýnt að konur sem búa við andlegt ofbeldi 

hafi áunnið sér fleiri heilsufarsvandamál (Ingólfur V. Gíslason, 2008). Talið er að um 60% 

kvenna sem hafa orðið fyrir ofbeldi séu í meiri hættu á að þróa með sér 

heilsufarsvandamál (Murphy og Quimet, 2008). 

Afleiðingar ofbeldis í nánum samböndum getur í versta falli orðið til þess að 

annar aðilinn í sambandinu deyr af völdum þess. Alríkislögreglan (FBI) í Bandaríkjunum 

rakti 9,7% dauðsfalla árið 2001 til ofbeldis í nánum samböndum. Dauðsföllin komu til 

þannig að ofbeldismaðurinn myrti konu sína, í öðru lagi að konan myrti mann sinn í 

sjálfsvörn eftir að hann hafði beitt hana ofbeldi og svo í þriðja lagi að konan var 

gerandinn og drap maka sinn (Hines og Malley-Morrison, 2005). Árið 2005 voru 1.181 

kona í Bandaríkjunum sem höfðu verið í nánu sambandi myrtar. Tölfræðin sýnir að þrjár 

konur séu myrtar þar á hverjum degi og að ein af hverjum þremur konum féllu fyrir 

hendi núverandi eða fyrrverandi kærasta, sambýlismanns eða eiginmanns árið 2005 

(National organization for women, e.d.). 

1.2.1 Líkamlegar afleiðingar 

Það getur haft í för með sér misalvarlegar afleiðingar að búa við líkamlegt ofbeldi. 

Líkamlegar afleiðingar eru ekki einungis sjáanlegar heldur geta verið ósýnilegar líka. Í 

rannsókn um ofbeldi gegn konum sem höfðu hlotið sýnilega áverka sem framkvæmd var 

af Elísabetu Karlsdóttur og Ásdísi A. Arnalds árið 2010 kom fram að oftast var um að 

ræða yfirborðsskrámur eða í 58% tilvika, marbletti í 36% tilfella, beinbrot/nefbrot í 11% 

tilfella og skurð eða brunasár í 11% tilfella. Einnig kom fram að ósýnilegir áverkar geta 

verið áverkar á höfði eða heila og innvortis meiðsl. Dæmi um líkamlegar afleiðingar en 

þó ekki tæmandi geta verið t.d. marblettir, kynsjúkdómar, beinbrot, bruna- eða 

stungusár, dauði, vandamál með móðurlíf, þreyta, slæm heilsa, vannæring, fósturmissir 

og sjálfsskaðandi hegðun (Department of health, 2005).  

1.2.2 Andlegar afleiðingar 

Andlegar afleiðingar ofbeldis geta verið af ýmsum toga, til dæmis ótti, misnotkun lyfja 

og vímuefna, þunglyndi, vilji til að fremja sjálfsvíg, svefntruflanir, áfallastreituröskun, 

reiði, sektarkennd, lágt sjálfsmat, vonarmissir, félagsleg einangrun, kvíðaköst og 

átröskunarsjúkdómar (Department of health, 2005). Einn af fylgikvillum ofbeldis í 

nánum samböndum er að þolandinn þrói með sér lágt sjálfsmat. Margar konur sem hafa 

orðið fyrir ofbeldi kljást við lágt sjálfsmat og bera þær oft litla virðingu fyrir líkama sínum 

og eiga erfitt með að mynda náin tengsl við aðra (Murphy og Quimet, 2008). 

Niðurstöður rannsókna hafa einnig sýnt að þolendur ofbeldis eru líklegri til að misnota 

áfengi og aðra vímugjafa og ganga jafnvel svo langt að reyna að svipta sig lífi (Kelley, 

Rosenbaum, Knight, Irwin og Washburn, 1996). Í rannsókn þeirra Elísabetu Karlsdóttur 

og Ásdísar A. Arnaldsdóttur (2010) kom fram að um 8% kvenna sem höfðu búið við 

ofbeldi í nánu sambandi höfðu neytt áfengis til að komast yfir þá lífsreynslu. Þá voru um 

3,5% kvenna sem neyttu bæði áfengis og lyfja til að komast yfir reynsluna. Þá hafa 

rannsóknir sýnt að konur í ofbeldissamböndum eru líklegri til að þróa með sér þunglyndi 



16 

en þær konur sem búa ekki við slíkt. Það sýnir sig að félagsleg einangrun ýti undir 

þunglyndi og það sem getur dregið úr einkennum þunglyndis er stuðningur úr 

nærumhverfinu, frá fjölskyldunni og vinum (Ingólfur V. Gíslason, 2008). 

Áfallastreituröskun er ein af afleiðingum ofbeldis og lýsir sér þannig að 

einstaklingurinn upplifir í lengri tíma svefnörðugleika, dofa, endurupplifanir á 

ofbeldisatburðum, þunglyndi, ofsakvíða og í því ástandi á hann í meiri hættu að misnota 

áfengi og önnur vímuefni. Þetta felur í sér yfirþyrmandi tilfinningar og endurupplifanir á 

erfiðum atburðum sem geta haft veruleg áhrif á daglegt líf einstaklings (Margrét 

Blöndal, 2007). Þær konur sem hafa upplifað áfallastreituröskun vegna ofbeldis eru 

líklegri að hafa verið beitt grófu líkamlegu, andlegu eða kynferðislegu ofbeldi í einhvern 

tíma. Þær eru líka líklegri til að verða félagslega einangraðar. Konur sem glíma við 

áfallastreituröskun eru gjarnar á að sneiða framhjá hugsunum um atvik sem hafa átt sér 

stað, forðast staði og samræður sem minna þær á atvik. Þær eiga það til að upplifa 

dofaeinkenni og virðast fjarlægar í samskiptum. Þegar þær endurupplifa ofbeldisatvik 

grípur um þær mikil örvænting og þær eiga það til að óttast um líf sitt. Þessi upplifun að 

óttast um líf sitt vegna hugsanlegs líkamsskaða af völdum ofbeldis gera það að verkum 

að þær upplifa algert hjálparleysi (Ingólfur V. Gíslason, 2008). Rannsóknir hafa sýnt fram 

á að 40-54% kvenna sem hafa búið við ofbeldi í nánu sambandi þrói með sér 

áfallastreituröskun einhvern tímann á lífsleiðinni (Yoshihama og Harrocks, 2003). Tekið 

skal fram að rannsóknir sem þessar hafa verið gagnrýndar fyrir það að hafa ekki 

samanburðarhópa, séu með lítil úrtök og yfirleitt konur sem eru í kvennaathvörfum 

(Tolman og Rosen, 2001; sjá í Yoshihama og Harrocks, 2003). 

Það er nokkuð ljóst að andlegt ofbeldi er falið vandamál sem erfitt getur verið að 

koma auga á og oftast á það sér stað þar sem enginn heyrir eða sér til. Afleiðingar 

ofbeldisins verða þær að sjálfsmynd konunnar brotnar smám saman niður með 

tímanum og nýtir ofbeldismaðurinn sér vanmátt hennar sem stjórntæki. Það leiðir til 

þess að ofbeldismaðurinn hefur meiri áhrif á líðan, hegðun og skoðanir konunnar en hún 

sjálf (Kvennaathvarf, 2004). 

1.3 Áhættuþættir og verndandi þættir 

Mikilvægt er að gripið sé snemma inn í þegar kemur að ofbeldi í nánum samböndum og 

er þá mikilvægt að þekkja helstu áhættuþætti sem liggja að baki ofbeldi og reyna þannig 

að koma í veg fyrir meiri skaða. Við rannsóknir á ofbeldi í nánum samböndum hafa 

langtímarannsóknir verið fyrir valinu, en þær virðast ná betur um hugtakið en aðrar 

rannsóknir (WHO, 2010). Töluvert er um áhættuþætti sem beinast að einstaklingnum og 

geta þeir verið áfengis- og vímuefnavandmál, geðræn vandkvæði, ungur aldur, lágt 

menntunarstig og að einstaklingurinn hafi orðið vitni að eða orðið fyrir ofbeldi í æsku. 

Félagslegir þættir geta verið fátækt, félagsleg einangrun og að samfélagið sé einfaldlega 

ekki reiðubúið að geta aðstoðað. Menningarlegir þættir geta verið þau viðhorf sem eru 

til ofbeldis í hverju samfélagi fyrir sig og er því líklegra að einstaklingur verði fyrir ofbeldi 

í þeim samfélögum þar sem er jákvætt viðhorf til ofbeldis. Einnig geta samfélaglegir 

þættir aukið líkur á ofbeldi í nánum samböndum. Þar sem samfélög og fjölskyldur sem 

búa við efnahagslegar þrengingar, lág laun og atvinnuleysi er tíðni ofbeldis hærri (Hines 

og Malley-Morrison, 2005). 

Út frá rannsóknum sem hafa verið gerðar á ofbeldi í nánum samböndum kemur 

fram að allar konur geta orðið þolendur ofbeldis. Það bendir ekkert eitt ákveðið 

einkenni eða sérkenni í fari kvenna til þess sem haft getur í för með sér að þær kalli yfir 

sig ofbeldi. Það virðist vera flókið samspil margra þátta (Ingólfur V. Gíslason, 2008). 

Rannsóknir hafa þó sýnt að ef ákveðnir áhættuþættir séu fyrir hendi hjá bæði þolanda 

og geranda sé líklegra að þróun ofbeldis eigi sér stað. Þær konur sem líklegastar eru að 

verða fyrir ofbeldi eru konur af erlendum uppruna, þær sem búa við fátækt eða eigi við 

líkamleg eða geðræn vandkvæði að stríða (Ingólfur V. Gíslason, 2008). Stuðnings- og 

félagslegt tengslanet skiptir miklu máli þegar kemur að áhættuþáttum ofbeldis. Að vera 

kona af erlendum uppruna er talin vera áhættuþáttur út af fyrir sig (Choi, Cheung og 

Cheung, 2012). Um 48% kvenna sem sóttu Kvennaathvarfið árið 2007 voru af erlendu 

bergi brotnar. Talið er að ástæðan fyrir þessu sé sú að þær konur hafa mun minna 

stuðningsnet en íslenskar konur og hafa því í fá hús að venda ef þær lenda í ofbeldi. Þá á 

þetta sérstaklega við um þær konur sem hafa átt erfitt í lífinu eða hafa fengið 

fordómafulla meðferð. Þær konur sem eru taldar vera enn líklegri eru þær sem nota 

vímuefnagjafa, stunda vændi, eru líkamlega eða andlega fatlaðar, heimilislausar, 

samkynhneigðar og/eða hælisleitendur (Ingólfur V. Gíslason, 2008). 

  Rannsóknir hafa sýnt að það að hafa verið vitni af ofbeldi milli foreldra eða 

annarra nákominna í æsku er áhættuþáttur fyrir bæði þolanda og geranda. Þá eru konur 

sem búið hafa við ofbeldi í æsku líklegri til að verða fyrir því af hendi maka á lífsleiðinni 

(Lenton, 1995). Samspil áhættuþátta getur aukið líkurnar á ofbeldi, til dæmis konur sem 

hafa verið beittar ofbeldi í æsku. Slík reynsla getur leitt til vímuefnanotkunar sem getur 

þar með aukið líkurnar á því að konan verði beitt ofbeldi seinna á lífsleiðinni og í hennar 

samböndum. Einstaklingar geta verið að neyta vímuefna til þess að slá á vanlíðan sína 

sem tengist ofbeldi frá því í æsku. Slíkt getur þróað með sér vímuefnafíkn. Neysla 

vímuefna gæti hafa verið til staðar fyrir og eftir að ofbeldi hafi verið beitt, þá sérstaklega 

virðist misnotkun áfengis hafa byrjað eða þá aukist eftir að kona býr við ofbeldi (Bennett 

og Bland, 2008). Það eru ákveðin tímabil í lífi kvenna þar sem hættan á því að verða fyrir 

ofbeldi af hendi maka eykst. Talið er að mikil hætta verði þegar konan reynir að yfirgefa 

maka sinn. Rannsóknir sýndu að 72% parasambanda þar sem annar aðilinn reyndi að 

yfirgefa sambandið í Bandaríkjunum árið 2011 enduðu með morði eða sjálfsvígum og 

voru konur fórnarlömb í 94% tilvika (Sheehan, Murphy, Moynihan, Dudley-Fennessey og 

Stapleton, 2014). Ennfremur benda rannsóknir til þess að konur á meðgöngu séu líklegri 

til að verða beittar ofbeldi af hendi maka síns. Auk þess að 30% ofbeldis sem á sér stað í 

nánum samböndum hefjist á meðgöngu og 14% þeirra kvenna sem hafa dáið á 

meðgöngu hafa sagt heilbrigðisstarfsmanni frá því að þær hafi verið verið beittar 

ofbeldi. Þarna er ekki einungis verið að stofna lífi og heilsu konunnar í hættu heldur 

ófæddu barni hennar líka (Department of health, 2005). 

 Áhættuþættir karla geta verið margvíslegir, þeir geta meðal annars falið í sér 

félagslega, efnahagslega og líffræðilega þætti svo eitthvað sé nefnt. Mikilvægt er að 

hafa í huga að þrátt fyrir að hægt sé að nefna áhættuþætti hjá körlum sem auki líkur á 

ofbeldishegðun, er ekki þar með sagt að búi karlmaður við alla þá áhættuþætti, þá sé 

öruggt að hann beiti konu sína ofbeldi. Þegar ofbeldi á sér stað er því oft um samspil 

ýmissa þátta að ræða, til dæmis getur aukið álag, atvinnumissir og fleiri skyndilegar 

breytingar í lífinu ýtt undir það að ofbeldi eigi sér stað (Fleming, McCleary-Sills, Morton, 

Levtov, Heilman og Barker, 2015). 

1.4 Kenningar um ofbeldi 

Þegar reynt er að útskýra ofbeldi í nánum samböndum út frá fræðilegum kenningum og 

hugmyndafræði þá eru tvö mikilvæg sjónarhorn sem hægt er að skoða sem varpa ljósi á 

þær ástæður og áhættuþætti sem ofbeldið hefur í för með sér. Þessi sjónarhorn eru 

nærkerfissjónarhornið (e. micro) og lýðkerfissjónarhornið (e. macro). Með því 

fyrrnefnda er hægt að skoða áhrifaþætti sem snúa að einstaklingnum sjálfum, 

samskiptum hans við sína nánustu og nærumhverfið. Það síðarnefnda gengur út frá því 

að hægt sé að skoða áhrifaþætti út frá stærri mynd eins og tíðaranda, félagslegum og 

samfélagslegum áhrifum í heild. Þessi tvö sjónarhorn hafa verið notuð í flestum 

fræðigreinum sem snúa að því að skoða ofbeldi. Þrátt fyrir það hafa sumar af þeim 

kenningum sem settar hafa verið fram útskýrt eða lagt áherslu á annað hvort 

sjónarhornið. Þessi tvö sjónarhorn gera manni kleift að öðlast betri heildarsýn á því 

viðfangsefni sem verið er að skoða. Þegar ofbeldi í nánum samböndum er skoðað er 

mjög algengt að notast sé við vistfræðikenningar. Þær ganga út frá því að litið sé til 

beggja sjónarhorna og þeir þættir sem koma út frá því skoðaðir gaumgæfilega (Barnett 

o.fl., 2011). Þegar fjallað er um ofbeldi gegn konum koma feðraveldið og femíniskar 

kenningar upp á yfirborðið sem leitast við að útskýra kynhlutverkin og hvaða áhrif þau 

hafa þegar ofbeldi í nánum samböndum kemur upp (Gilfus, Trabold, O‘Brien og 

Henderson, 2010).  

Hér fyrir neðan verður gerð grein fyrir fimm kenningum. Þær eru 

vistfræðilíkanið, ofbeldishringurinn, félagsnáms- og tengslakenningar, kenningar um 

feðraveldið og femínistakenningar.  

1.4.1 Vistfræðilíkanið 

Það var fræðimaðurinn Urie 

Bronfenbrenner sem setti fyrstur fram 

vistfræðilíkanið (e. ecological model) 

árið 1979. Hann hélt því fram að 

heimilisofbeldi ákvarðaðist meðal 

annars af mismunandi áhrifaþáttum í 

umhverfi einstaklinga. 

Alþjóðaheilbrigðisstofnunin hefur notað 

vistfræðilíkanið til að tengja ofbeldi á 

milli einstaklinga í nánu sambandi við 

ýmsa áhættuþætti í lífi og umhverfi 

þeirra (Parveen og Paul, 2013). 

Vistfræðilíkanið 

Einstaklings
bundnir 
þættir 

Fjölskyldu-
þættir 

Félagslegir 
þættir 

Menningar-
legir þættir 

Mynd 1. Vistfræðilíkanið 

Vistfræðilíkaninu er skipt upp í fjögur meginsvið sem öll tengjast lífi einstaklingsins og 

inniheldur hvert svið ákveðna áhættuþætti sem geta aukið líkurnar á því að 

einstaklingur verði fyrir ofbeldi eða að hann taki upp á því að beita því sjálfur. Þessi 

fjögur svið skiptast upp í einstaklingsbundna þætti, fjölskylduþætti, félagslega þætti og 

menningarlega þætti (sjá á mynd 1). Einstaklingsbundnir þættir ná yfir líffræðileg 

einkenni og persónubundna þætti sem hafa áhrif á það hvernig hann hagar sér. Þessir 

þættir geta aukið áhættuna á því að hann verði fórnalamb ofbeldis eða beiti því sjálfur 

(WHO, 2010). Þessir þættir geta verið aldur einstaklings, kyn, menntun, fjárhagur, 

andleg veikindi, persónuleikaröskun, árásargirni eða geðslag og að lokum misnotkun 

vímuefna (Parveen og Paul, 2013).  

Fjölskylduþættir fela í sér þau áhrif sem sambönd við einstakling í nánasta 

umhverfi geta haft á hann. Samböndin geta verið þá aðallega við maka, aðra 

fjölskyldumeðlimi og nánustu vini. Samskipti og tengsl við nánustu aðila geta haft mikil 

áhrif á siðferði, skoðanir, reynslu og upplifanir einstaklingsins. Sú hegðun og viðhorf sem 

tíðkast innan þessa hóps hefur mikið að segja um það hvernig hegðun og viðhorf mótast 

hjá einstaklingum (WHO, 2010).  

Félagslegir þættir sem geta aukið líkur á að einstaklingur beiti ofbeldi og verði 

fyrir ofbeldi eru þættir á borð við fátækt, atvinnuleysi og veik félagsleg tengsl við skóla 

og vinnustaði. Fylgifiskur fátæktar er hjálparleysi, barneignir, streita, atvinnuleysi og lág 

menntun. Einn stærsti félagslegi þátturinn sem hefur áhrif á umfang ofbeldis í 

samfélaginu er fátækt. Há tíðni fátæktar í ákveðnum hverfum er talið auka líkurnar á að 

einstaklingur sem þar býr verði beittur ofbeldi eða að hann beiti ofbeldi (WHO, 2010).  

Menningarlegu þættirnir vísa í þá menningu og trú sem ríkir í hverju landi fyrir 

sig. Þeir snúa líka að viðhorfum manna til ofbeldis og þá sérstaklega þá valdastöðu sem 

er á milli kynjanna. Í þeim samfélögum þar sem ójafnvægi og misrétti kynjanna ríkir er 

líklegra að ofbeldi sé beitt. Þær fjölmörgu breytingar sem og ofangreindir þættir sem 

geta átt sér stað innan fjölskyldunnar eru sagðir fækka áhættuþáttum og fjölga 

tækifærum sem stuðla að vernd og forvörnum (WHO, 2010). Gagnrýnisraddirnar hafa 

verið á þá leið að lítil áhersla sé á sjálfan einstaklinginn því aðaláherslan sé á samhengið 

í kringum hann. Þá þykir erfitt að sannreyna kenninguna þar sem hún sé mjög 

yfirgripsmikil (Darling og Turkki, 2009).  

1.4.2 Ofbeldishringurinn 

Sálfræðingurinn Lenore Walker 1979 komst að því að ofbeldissambönd fælu í sér 

ákveðið mynstur eða hring. Þessi hringur er kallaður ofbeldishringurinn og er hægt að 

lýsa honum sem hringrás sem skiptist í þrjú 

stig (sjá á mynd 2). Fyrsta stigið er 

spennustigið, þar byrjar gerandinn að setja 

út á eða gagnrýna konu sína og verður 

fjandsamlegur. Það myndast mikil spenna á 

milli þeirra og andrúmsloftið verður 

magnþrungið. Þolandinn á það til að 

bregðast við hegðun gerandans með því að 

hlýða honum og gera honum til geðs 

einungis til að forðast árekstra. Stig tvö er 

kallað árásarstigið og gengur yfirleitt fljótt yfir. Á þessu stigi beitir gerandinn ofbeldi sem 

getur verið andlegt, líkamlegt, kynferðislegt og fjárhagslegt. Þegar komið er á þetta stig 

á þolandinn til með að upplifa ofsahræðslu og eru líkur á því að hann yfirgefi gerandann. 

Á stigi þrjú reynir ofbeldismaðurinn að fá fyrirgefningu og lofar að bæta fyrir það sem 

hann hefur gert og lofar bótum og betrun. Á þessu stigi verður gerandinn yfirleitt mjög 

góður við þolandann sem hefur þá fyrirgefið honum. Þolandinn á þá til að byrja að 

kenna sjálfum sér um hvernig fór (Domestic violence roundtable, e.d.; Ingólfur V. 

Gíslason, 2008; Parveen og Paul, 2013). Gagrýnin á þessa kenningu er sú að það voru 

ekki allar konur sem upplifðu ofbeldishringinn eins. Einnig ef að ofbeldi eigi að vera 

upphafið af allri spennu og gremju, þá er spurningin af hverju gerandinn hafi einungis 

beint reiði sinni og gremju á maka sinn en ekki á vinnufélaga og nánustu aðstandendur 

(Parveen og Paul, 2013).  

1.4.3 Félagsnáms- og tengslakenningar 

Það var Albert Bandura sem setti fram félagsnámskenninguna (e. social learning theory) 

árið 1977 og breski geðlæknirinn John Bowlby sem kom með tengslakenninguna (e. 

attachment and loss theory) árið 1969 (Stroebe og Archer, 2013; Parveen og Paul, 

2013). Félagsnámskenningin gengur út á það að einstaklingurinn lærir af öðrum og að 

hann byrji að herma eftir fyrirmyndum sínum mjög snemma á lífsleiðinni. 

2. 
Árásarstig 

3. Fyrirgefningar- 
stig 

1. 
Spennustig 

Mynd 2. Ofbeldishringurinn 

Tengslakenningin fjallar um áhrif félagslegra eða náinna tengsla á einstaklinginn. 

Hegðunarmynstrið er hægt að rekja til erfða á milli kynslóða (Parveen og Paul, 2013). 

Þessar kenningar eru náskyldar og eru oftast notaðar til að reyna að útskýra af hverju 

einstaklingar beita ofbeldi og af hverju þeir verða fyrir því. Auk þess að fela í sér að 

einstaklingur sem verður fyrir ofbeldi eða áföllum í æsku séu líklegri til að beita ofbeldi 

eða verða fyrir því á fullorðinsárum. Athyglinni er beint að því ofbeldi sem 

einstaklingurinn verður fyrir á sínum yngri árum og getur ofbeldið hafa beinst að honum 

eða þá gegn öðrum fjölskyldumeðlimi. Þeir einstaklingar sem hafa upplifað slíkt eru 

taldir líklegri til að beita því sjálfir eða verða fyrir því á lífsleiðinni og þá sérstaklega í 

nánum samböndum. Þá er um lærða hegðun að ræða í félagslegu umhverfi (Corvo, 

2006).  

Þegar skoðaðar eru kannanir þar sem bakgrunnur einstaklinga í 

ofbeldissamböndum er sérstaklega hafður að leiðarljósi kom í ljós að á milli 54-80% 

karla og um 37% kvenna höfðu orðið vitni að ofbeldi á milli foreldra í æsku. Talið er að 

konur séu líklegri til að verða fórnarlamb ofbeldis en þá eru karlmenn með sama 

bakgrunn líklegri til að beita ofbeldi (McClellan og Killeen, 2000). Þessar kenningar hafa 

verið gagnrýndar einkum fyrir það að skilgreiningin á ofbeldinu sé ekki nægjanlega skýr. 

Þá hvort minniháttar rassskellur teljist til ofbeldis. Þá er meirihluti þátttakenda í svona 

rannsóknum þolendur sem hafa mátt þola ofbeldi í einhver ár og er því ekki hægt að 

alhæfa út frá því. Það hefur sýnt sig að karlmenn sem eru ofbeldisfullir hafa ekki allir 

gengið í gegnum ofbeldi í æsku. Engu að síður gefa þessar kenningar góða mynd af því 

hver hugsanlegur orsakavaldur er af ofbeldi í nánum samböndum (Parveen og Paul, 

2013). 

1.4.4 Feðraveldi 

Það voru þeir Dobash og Dobash sem komu fram með þá kenningu árið 1979 að 

feðraveldið útskýrði ofbeldi gegn eiginkonum (Dobash og Dobash, 1979). Á árum áður 

var eiginmanni leyfilegt að berja konu sína ef hún hlýddi honum ekki og voru þá mörkin 

dregin við manndráp eða alvarlegan skaða. Lítil afskipti þjóðfélagsins og hærri 

valdastaða karla varð til þess að þeir náðu yfirráðum yfir konum sínum og þeim leyfilegt 

að refsa þeim (Jónína Einarsdóttir o.fl., 2004). Kenningin sjálf endurspeglar muninn á 

milli karla og kvenna og er talið að ofbeldið sé nátengt valdbeitingu og valdakerfi allra 



23 

samfélaga í dag sem byggist á yfirráðum karla og kúgun kvenna (Carter, 2015). Í 

kenningunni er stundum átt við ógnarstjórn feðraveldis, sem felur í sér langvarandi og 

stigvaxandi ofbeldi þar sem gerandinn notar það sem kúgunartæki til að ná fram sínum 

vilja. Hugmyndin um ógnarstjórnina er að dætur séu eign feðra sinna og að konan sé 

eign karlmannsins. Afleiðingar slíks ofbeldis getur orðið alvarlegar og endurtaka sig 

yfirleitt og eiga það til að aukast eftir því sem tímanum líður með alvarlegri afleiðingum. 

Það er ljóst að valdastaða kynjanna ein og sér getur ekki útskýrt ofbeldi og hefur staða 

kynjanna og jafnrétti batnað mikið með árunum (Johnson, 1995).  

1.4.5 Femínistakenningar 

Femíniskar kenningar hafa leitað skýringa á ofbeldi í nánum samböndum í sjálfri 

samfélagsgerðinni. Samkvæmt kenningunum hefur samfélagsgerðin gert það að verkum 

að ofbeldi gegn konum sé samþykkt bæði innan og utan fjölskyldunnar. Ofbeldi karla 

gegn konum hefur verið rakin þannig að karlar hafi meiri völd en konur inni á heimilinu 

og í samfélaginu (Johnson, 1995). Samkvæmt feðraveldiskenningu Dobash og Dobash er 

ofbeldi karla gegn konum komið til vegna hugmynda um að karlar hafi rétt á því að 

stjórna konum og þau viðhorf verið til frá örófi alda. Þeir bentu á að mikilvægt sé að 

skoða út frá sögulegu samhengi þegar horft er til ofbeldis í parasamböndum og að það 

sé viðurkennt að feðraveldið sem hefur verið ráðandi í samfélaginu sé stór áhrifaþáttur 

þess. Í femíniskum kenningum ber konan ekki neina ábyrgð á ofbeldinu heldur er 

ábyrgðin öll karlsins sem beitir ofbeldinu. Ástæðan fyrir því er að karlinn leyfir sér að 

beita ofbeldi af því samfélagið sjálft hefur viðurkennt að ofbeldi sé viðurkennd leið til að 

stjórna konum, að karlinn hafi rétt á því að stjórna eiginkonu sinni og muni komast upp 

með að beita ofbeldinu án einhverra afleiðinga (Dobash og Dobash, 1979). 

Í þessum kenningum er að finna stoðir í hinum ýmsu gögnum, í reynslu 

kvennahreyfinga, athvarfa, eigindlegum athugunum, gögnum úr heilbrigðiskerfinu og 

hjá lögreglunni. Femíniskir rannsakendur vilja halda því fram að ofbeldi í nánum 

samböndum endurspegli að miklu leyti samfélagslega stöðu kynjanna og því sé minnst 

um ofbeldi þar sem mesta jafnvægið er. Til að hægt sé að skilja ofbeldið að fullu er ekki 

nægjanlegt að horfa á það með linsu femínismans, heldur er ofbeldið mismunandi og 

áherslurnar geta verið breytilegar (Ingólfur V. Gíslason, 2008; Johnson, 2011). 

  Gagnrýnin á femíniskar kenningar er sú að þegar kemur að því að skoða ástæður 

og afleiðingar ofbeldis í nánum samböndum þurfi að nota sömu viðmið hvort sem 

gerandinn er karl eða kona. Rannsókn leiddi í ljós að samræmi hafi verið í 

kynjahlutföllum geranda í ofbeldi í nánum samböndum þannig að kynjamisrétti getur því 

ekki útskýrt af hverju karlar beiti konur sínar ofbeldi (Felson og Outlaw, 2007). Þá eru 

gerendurnir oftast ofbeldisfullir og eru brotamenn á öðrum sviðum og því ekki hægt að 

flokka þá niður sem kvennhatara. Viðhorf þeirra gagnvart afbrotum er því eins þegar 

kemur að því að beita konu sína ofbeldi (Winstok, 2011). 

 
Í næsta kafla verður farið yfir úrræði sem notast er við á Íslandi til að reyna sporna við 

heimilisofbeldi. Farið verður yfir austurrísku leiðina, þróun í átt að gildistöku laga nr. 

85/2011 um nálgunarbann og brottvísun af heimili ásamt því að fara yfir inntak laganna. 

2 Austurríska leiðin og lög nr. 85/2011 um nálgunarbann og brottvísun 
af heimili  

Lög um nálgunarbann og brottvísun af heimili voru samþykkt árið 2011 með það 

markmið að sporna við heimilisofbeldi og vernda brotaþola þess. Samkvæmt lögunum 

hefur lögreglustjóri eða löglærður fulltrúi hans heimild til að taka ákvörðun um að 

fjarlægja ofbeldismanninn af heimilinu og meina honum aðgang þangað í tiltekinn tíma. 

Þá er heimilt ef nauðsynlegt þykir að beita nálgunarbanni samhliða brottvísun af heimili 

þar sem hagsmunir brotaþola eru hafðir að leiðarljósi. Horft var til hinnar svokölluðu 

austurrísku leiðar við gerð þessara laga, þá er ofbeldismaðurinn fjarlægður af heimilinu í 

stað þess að brotaþolar þurfi að leita annað (Lög nr. 85/2011 um nálgunarbann og 

brottvísun af heimili).  

2.1 Austurríska leiðin 

Í kringum 1970 fóru vestræn ríki að viðurkenna heimilisofbeldi og í kjölfarið var farið að 

fylgjast með tíðni þess og leitast eftir leiðum til að sporna við vandanum. Í London árið 

1972 var stofnað fyrsta kvennaathvarfið þar sem konur og börn gátu komið til að flýja 

barsmíðar heimilisföðurs. Upp frá því fylgdu mörg lönd því fordæmi og smám saman 

voru opnuð kvennaathvörf víða í Evrópu. Það kom fljótt í ljós að að þörfin var mikil fyrir 

slík athvörf þar sem þau fylltust alltaf jafnóðum. Á tímabili voru um 26 kvennaathvörf í 

Austurríki og um 400 staðir sem konur og börn þeirra gátu leitað eftir aðstoð (Logar, 

2005). Ráðstefnan „Konur og lögin“ var haldin í Austurríki árið 1993 og markaði 

upphafið af hinni austurrísku leið. Á ráðstefnunni var markmiðið að móta lagaákvæði 

sem væru til þess fallin að aðstoða fórnarlamb ofbeldis að finna hjálp og hvatningu 

ásamt því að gerandinn fengi aðstoð við að bæta hegðun sína og finna viðeigandi 

meðferð fyrir hann. Að ráðstefnunni lokinni var vinnuhópur settur á laggirnar sem fékk 

það verkefni að endurskoða þau úrræði sem voru nú þegar í boði fyrir þolendur 

ofbeldis. Vinnuhópurinn samanstóð af fulltrúum lögreglu og kvennaathvarfa. Niðurstaða 

hópsins leiddi í ljós að lögin í landinu væru ekki til þess fallin að vernda fórnarlamb 

ofbeldis og væri því þörf á úrbótum (Haller, Pelikan og Smutny, 2004). Í maí árið 1997 

voru lög í anda hugmyndafræðinnar sem austurríska leiðin fól í sér samþykkt og tók það 

þrjú ár að fara í gegnum þingið (Logar, 2007). Eftir að lögin tóku gildi í Austurríki varð 

fjölgun mála mikil á milli ára. Heimilisofbeldismál fóru úr 1.365 málum árið 1997 í 3.283 

árið 2001, eða 140% aukning (Haller o.fl., 2004). 

2.1.1 Austurrísku lögin 

Lögin veita lögreglu þá heimild að fjarlægja gerandann af heimili sínu með valdi ef 

þannig liggur undir og meina honum aðgang þangað í tiltekinn tíma. Út frá því er hægt 

að fara fram á nálgunarbann (Fröschl, 2003). Þó svo einstaklingurinn sé eigandi 

húsnæðisins skiptir það ekki máli, þarna eru hagsmunir þrotaþolans hafðir að leiðarljósi. 

Í 38. gr. laganna segir eftirfarandi: 

Ef líkur teljast á að alvarleg árás á líf, heilsu eða frelsi einstaklings muni eiga 

sér stað, sér í lagi ef árás hefur átt sér stað áður, hafa yfirvöld umboð til að 

vísa þeim einstaklingi sem hætta þykir stafa af út af dvalarstað þeirrar 

manneskju sem er í hættu og úr nærumhverfi hennar. Yfirvöld þurfa að gera 

skilmerkilega grein fyrir því yfir hvaða svæði þetta nær, tiltekið svæði verður 

að lúta að skilyrðum um áhrifaríka fyrirbyggjandi verndun (Fröschl, 2003). 

Þegar þessu úrræði er beitt er gerandanum gefnar upplýsingar um þá staði sem hann 

getur leitað til og dvalið á. Honum er þá skylt að gefa upp þann stað sem hann mun 

dvelja á og hefur það þá sýnt sig að gerandinn leiti til foreldra sinna í flestum tilfellum. Á 

meðan á banninu stendur fær gerandinn þá hjálp sem hann þarf til að takast á við þau 

vandamál sem hann er að glíma við og standa honum þá meðferðarúrræði til boða 

(Logar, 2005). Þrátt fyrir að lögreglan taki þá ákvörðun að beita brottvísun af heimili þarf 

hún að leita til dómstóla innan tveggja sólarhringa frá því að sú ákvörðun var tekin. 

Brottvísunin er almennt virk í tíu daga, en ef talið er að brotaþoli sé í hættu á að verða 

fyrir frekara ofbeldi að völdum gerandans er til heimild í lögunum þess efnis að hægt sé 

að fara fram á framlengingu í allt að þrjá mánuði (Fröschl, 2003). 

 Árið 1999 var gerð rannsókn í tengslum við nálgunarbann og brottvísun af heimili 

í Austurríki og sýndu niðurstöður að lögreglan í þéttbýli nýtti heimild laganna meira en 

lögreglan í dreifbýli. Frá því að lagaheimildin var samþykkt var heimildin notuð í 13.835 

tilvikum á árunum 1997-2002, sem gerir að meðaltali 7 sinnum á dag. Einnig kom fram 

að í þeim málum þar sem lögreglan var kölluð til vegna heimilisofbeldis á árunum 1997-

1998 var deilan leyst á vettvangi í 52% tilfella, í 43% tilfella beitti lögreglan 

nálgunarbanni eða brottvísun af heimili og að lokum í 5% tilfella lauk málinu með kæru 

og voru þau tilfelli vegna líkamsárásar. Þá sýndu niðurstöður að margar af þeim konum 

sem höfðu orðið fyrir heimilisofbeldi voru í fyrstu ekki sáttar með ákvörðun lögreglu að 

fjarlægja gerandann af heimilinu. Tveimur árum síðar var leitað til þeirra aftur og þá 

voru konurnar þakklátar lögreglunni og töldu sig ekki hafa getað komist úr því sambandi 

sem þær voru í ef lögreglan hefði ekki stigið inn í. Það kom fram að aðgerðir 

lögreglunnar á vettvangi hefðu gert það að verkum að gerandinn breytti hegðun sinni, 

en í sumum tilfellum hafði það styrkt stöðu hans. Það kom því betur út að lögreglan 

hefði vald til að geta beitt brottvísun af heimilinu því það hefur sýnt sig að þolandi 

heimilisofbeldis á mjög erfitt með að yfirgefa maka sinn án brottvísunarinnar. Þolandinn 

þarf mikinn stuðning sem hann fær í gegnum félagslega kerfið til að geta tekið skrefið til 

fulls. Einnig senda þessi lög þau skilaboð að heimilisofbeldi sé ekki liðið og er ekki lengur 

einkamál tveggja aðila (Haller o.fl., 2004). 

Það var nokkuð ljóst að ekki væri nóg að setja einungis lögin og ætlast til þess að 

vandamál í tengslum við heimilisofbeldi myndu fækka. Vanda þurfti til verka og vinna í 

kringum lögin ef þau ættu að skila því sem þeim var ætlað. Lögreglumenn þar í landi 

fengu sérstaka þjálfun til að takast á við heimilisofbeldismál svo heimild laganna myndu 

bera árangur. Þakka má góðum árangri laganna í Austurríki vegna góðs undirbúnings 

(Logar, 2005). Mikil sátt hefur verið með heimild laganna í Austurríki á því tímabili sem 

þau hafa verið í gildi, en í mörgum löndum Evrópu þar sem innleiðing austurrísku 

leiðarinnar hefur tekið gildi hefur árangurinn af úrræðinu látið á sér standa. Ástæðan 

fyrir því er talin vera vegna þess að fagfólk hefur ekki verið nægjanlega vel undirbúið 

(Þingskjal 53, 2005-2006; Logar, 2005). 

2.2 Þróun í átt að gildistöku laga nr. 85/2011 á Íslandi 

Rekja má upphaf austurrísku leiðarinnar hér á landi allt til ársins 2003 þegar frumvarp 

var lagt fram til breytinga á þágildandi lögum um nálgunarbann. Þá var markmiðið að 

aðlaga lagaheimildina að hinni austurrísku leið sem hafði gefið góða raun í fjölmörgum 

löndum sem höfðu farið sömu leið. Fyrirmyndin af því frumvarpi sem lagt var fyrir 

Alþingi á þessum tíma var löggjöf Noregs og Svíþjóðar sem hafði nýlega tekið gildi, en 

löggjöf þeirra landa var byggð á austurrísku leiðinni. Talið var að stórt skref hafi verið 

stigið í baráttunni gegn heimilisofbeldi á Íslandi þegar lög um nálgunarbann og 

brottvísun af heimili yrðu að lögum (Þingskjal 10, 2003-2004).  

Mikil umræða var á þessum tíma um úrræðaskort lögreglu til að bregðast við 

heimilisofbeldismálum. Það vantaði úrræði fyrir þolandann til að komast úr 

ofbeldissambandinu og aðstoða þyrfti gerandann við að taka á sínum málum og þá að 

honum stæði til boða að fara í meðferð vegna hegðunar sinnar. Þá væri mikilvægt að 

koma á samstarfi á milli lögreglu og félagsráðgjafa/sálfræðings til að taka betur á málum 

í tengslum við heimilisofbeldi. Lögreglan hafði þá gagnrýnt að nálgunarbannið væri 

flókið fyrirbrigði og hentugra væri ef lögreglan hefði það vald að geta fjarlægt 

ofbeldismanninn af heimilinu ef aðstæður væru þannig og að það þyrfti að leggja þá 

ákvörðun undir dómstóla til staðfestingar eða hún yrði felld úr gildi. Þá höfðu dómstólar 

einnig verið gagnrýndir fyrir að vera of strangir til að beita nálgunarbanni og að það væri 

þörf á nýju úrræði (Ingólfur V. Gíslason, 2010). Í þeim lögum sem voru í gildi fyrir 2008 

um nálgunarbann og brottvísun af heimili var ekki hægt að fara fram á nálgunarbann 

nema að beiðni brotaþola. Þetta getur reynst mjög erfitt þegar maki á í hlut og einnig ef 

börn eru til staðar á heimilinu. Í austurrísku leiðinni er lagaheimild þar sem lögreglan 

getur tekið ákvörðun um að vísa ofbeldismanni út af heimilinu og banna honum að 

koma þangað í tiltekinn tíma. Þessi lagaheimild gerir það að verkum að brotaþoli þarf 

ekki að taka á sig þá byrgði að taka ákvörðun um hvort beita skuli nálgunarbanni eða 

ekki (Þingskjal 10, 2003-2004). Í 71. gr. stjórnarskrár Íslands skulu allir njóta friðhelgi 

einkalífs, heimilis og fjölskyldu. Þennan rétt má takmarka ef réttindi annarra vegur 

þyngra, sem gerir það að verkum að brottvísun ofbeldismanns af heimili sínu samræmist 

stjórnarskránni við ákveðnar aðstæður þegar réttindi annars einstaklings eiga í hlut og 

litið er svo á að vegi þyngra. Þetta mat á sér stað þegar einstaklingi er vísað brott af eigin 

heimili tímabundið á grundvelli lagaákvæðis (Stjórnarskrá lýðveldisins Íslands, 1944). 

Í skýrslu velferðarráðherra um aðgerðir samkvæmt aðgerðaráætlun 

ríkisstjórnarinnar vegna ofbeldis karla gegn konum í nánum samböndum var markmiðið 

að fyrirbyggja ofbeldi, styrkja úrræði fyrir konur sem eru beittar ofbeldi og börn þeirra 

og aðstoða karla við að binda enda á beitingu ofbeldis. Þessi skýrsla var lögð fyrir Alþingi 

á 139. löggjafarþingi (2010-2011) og í henni var tekið fram að ekki væri til heimild í 

íslenskum lögum að lögregla gæti fjarlægt ofbeldismann af heimili sínu heldur væri bara 

til heimild til að beita nálgunarbanni og þá væri það gert aðeins ef brotaþoli óskaði eftir 

því. Talið var að horfa þyrfti til hinnar austurrísku leiðar vegna vöntunar á þessari 

heimild (Þingskjal 1214, 2010-2011). Út frá þessari skýrslu var lagt fram frumvarp þar 

sem búið var að bæta við að skylt yrði að láta félagsþjónustu viðkomandi sveitarfélags 

vita ef brottvísun af heimili yrði beitt þar sem börn eru til staðar og þá skyldi það vera 

tilkynnt barnaverndaryfirvöldum. Lög nr. 85/2011 um nálgunarbann og brottvísun af 

heimili voru lögfest 23. júní 2011. 

2.3 Lög nr. 85/2011 um nálgunarbann og brottvísun af heimili 

Í lögum nr. 85/2011 um nálgunarbann og brottvísun af heimili er hugtakið nálgunarbann 

skilgreint í 1. gr.: „með nálgunarbanni ... er átt við þau tilvik þegar manni er bannað að 

koma á tiltekinn stað eða svæði, veita eftirför, heimsækja eða setja sig með öðru móti í 

samband við annan mann.“ Skilyrðin eru að finna í 4. gr. en annað hvort skilyrðið verður 

að vera uppfyllt svo hægt sé að beita nálgunarbanni. Skilyrðin eru: „a. rökstuddur grunur 

er um að sakborningur hafi framið refsivert brot eða raskað á annan hátt friði brotaþola, 

eða b. hætta er á að viðkomandi brjóti gegn brotaþola skv. a-lið.“ Í annarri gr. laganna er 

að finna skilgreiningu á hugtakinu brottvísun af heimili þar segir: „með brottvísun af 

heimili ... er átt við þau tilvik þegar manni er vísað brott af heimili sínu eða dvalarstað og 

honum bannað að koma þangað aftur í tiltekinn tíma.“ Skilyrðin er að finna í 5. gr. 

samkvæmt henni er heimilt að beita brottvísun af heimili ef:  

a. rökstuddur grunur er um að sakborningur hafi framið refsivert brot gegn 

ákvæðum XXII.-XXIV. kafla almennra hegningarlaga og/eða 108. gr., 233. gr., 

233. gr. b, 253. gr. og/eða 257. gr. sömu laga og verknaðurinn hafi beinst að 

öðrum sem er honum nákominn og að tengsl þeirra þykja hafa aukið á 

grófleika verknaðarins, enda varði brotið fangelsi allt að sex mánuðum, eða b. 

hætta er á að viðkomandi brjóti gegn brotaþola skv. a-lið. 

 
Þá er sérstaklega getið til þess í 2. mgr. ákvæðisins að heimilt sé að beita nálgunarbanni 

samhliða brottvísun af heimili ef það þykir nauðsynlegt til að tryggja hagsmuni 

brotaþola. Í 6. gr. laganna kemur fram að nálgunarbanni og/eða brottvísun af heimili 

verður aðeins beitt þegar ekki þykir sennilegt að friðhelgi brotaþola verði vernduð með 

öðrum og vægari hætti. Gæta skal þess að ekki sé farið strangar í sakirnar en nauðsyn 

ber til.  

Út frá lögunum er því ljóst að skilyrðin eru ívið þrengri þegar beita á brottvísun af 

heimili, en brotið sem þarf að vera framið verður að vera refsivert á grundvelli 

tilgreindra kafla og ákvæða almennra hegningarlaga, sem á ekki við um beitingu 

nálgunarbanns. Það er þó nokkuð eðlilegt því brottvísun af eigin heimili er meiri íhlutun 

inn í líf einstaklings heldur en nálgunarbannið eitt og sér. Enda er gert ráð fyrir því að 

brotið sem framið hafði verið þurfi að vera alvarlegt. Beiting nálgunarbanns eða 

brottvísun af heimili er bundin ákveðnum takmörkunum þegar kemur að tímamörkum. 

Nálgunarbannið getur aðeins staðið að hámarki í eitt ár, en brottvísun af heimili að 

hámarki í fjórar vikur í senn. Ekki er hægt að framlengja hvoru fyrir sig nema það komi til 

nýrrar ákvörðunar og að þá séu efnisleg skilyrði ennþá til staðar á sama grundvelli fyrri 

ákvörðunar. 

 Ákvörðun um að beita nálgunarbanni eða brottvísun af heimili er í höndum 

lögreglustjóra, eða fulltrúa hans, þess umdæmis þar sem mál koma upp. Ströng skilyrði 

eru fyrir því hvernig málsmeðferð lögreglustjóra sé hagað eftir að beiðni um 

nálgunarbann eða brottvísun af heimili hefur komið fram. Í 2. mgr. 7. gr. laga 85/2011 

um nálgunarbann og brottvísun af heimili er tekið fram að lögreglustjóri skal taka 

ákvörðun eins fljótt og auðið er og eigi síðar en innan sólarhrings eftir að beiðni berst 

eða atvik koma upp. Í 9. gr. kemur fram að ákvörðun um nálgunarbann eða brottvísun af 

heimili skuli vera skrifleg, rökstudd og birt sakborningi. Þegar búið er að birta 

sakborningi ákvörðunina skal hún vera borin undir dómstóla til staðfestingar svo fljótt 

sem verða má og eigi síðar en þremur sólarhringum eftir að ákvörðunin var birt 

sakborningi sbr. 12. gr. Ef lögreglustjóri telur að ekki séu skilyrði til þess að verða við 

beiðni um nálgunarbann eða brottvísun af heimili ber honum samkvæmt 1. mgr. 10. gr. 

að hafna beiðni og birta beiðanda rökstudda ákvörðun þess efnis. Höfnunin er kæranleg 

til ríkissaksóknara innan mánaðar frá því að beiðanda var birt ákvörðunin eða hann fékk 

á annan hátt vitneskju um hana og ber þá ríkissaksóknara að taka afstöðu til kærunnar 

innan viku frá því að málsgögn vegna hinnar kærðu ákvörðunar berast frá lögreglustjóra. 

Í lögunum segir einnig að lögreglu ber nú skylda til þess að tilkynna barnaverndarnefnd 

ef að barn er á heimili þar sem nálgunarbanni eða brottvísun af heimili hafi verið beitt. 

Auk þess að gera félagsmálayfirvöldum viðvart um þann einstakling sem gert er að 

yfirgefa heimili sitt.  

 
Í næsta kafla verður farið í aðkomu lögreglu og félagsmálayfirvalda að 

heimilisofbeldismálum. Kaflinn skiptist í tvo undirkafla. Sá fyrri fjallar um lögregluna á 

Suðurnesjum og tilraunaverkefnið „Að halda glugganum opnum“ og sá síðari fer yfir 

samstarf lögreglunnar og félagsþjónustunnar gegn heimilisofbeldi. 

3 Heimilisofbeldi og lögreglan 

Hjá embættum lögreglunnar hafa lögreglumenn verið sendir í sérstaka þjálfun m.a. til 

útlanda til að vera betur í stakk búnir til að takast á við heimilisofbeldismál. Sérstök deild 

innan rannsóknardeildar lögreglu tekur á þessum málaflokki. Með þessu starfa 

embættin á fyrirbyggjandi hátt og hafa lagt metnað í þennan málaflokk (Ingólfur V. 

Gíslason, 2010). Í skýrslu lögreglunnar um heimilisofbeldi má sjá þróun 

heimilisofbeldismála á öllu landinu á árunum 2007-2014. Frá árinu 2007 hafa 

heimilisofbeldismál aukist jafnt og þétt eins og sjá má á mynd 3. Frá árinu 2007-2014 

hafa þau aukist um 57% (Lögreglan, 2015).  

 

Rannsóknir hafa sýnt að algengast er að heimilisofbeldi eigi sér stað á næturnar um 

helgar. Þá er algengast að neysla áfengis eða annarra vímuefna komi við sögu og þá 

sérstaklega hjá gerandanum (Marklund og Nilsson, 2008; sjá í Guðbjörg S. Bergsdóttir og 

Rannveig Þórisdóttir, 2010). Rannsókn var gerð árið 2010 þar sem tekin voru gögn 

lögreglu frá árunum 2006-2007 og þau skoðuð út frá tilkynningum heimilisofbeldis. Í 

niðurstöðum kom fram að í 47% mála þar sem lögregla var kölluð til átti brotið sér stað 

um helgar. Þá áttu flest málanna sér stað um kvöldmatarleytið og til klukkan þrjú á 

nóttunni. Eftir afskipti lögreglu á vettvangi voru 54% þolenda eftir á heimilinu og í 27% 

tilvika yfirgáfu þeir heimilið. Í 17% tilvika aðstoðaði lögreglan þolandann við að leita sér 

hjálpar og þá að komast á slysadeild eða í Kvennaathvarfið. Í 40% tilvika varð gerandinn 

eftir á heimilinu og ekkert aðhafst gagnvart honum, 35% þeirra höfðu flúið vettvang og 

20% þeirra handteknir (Guðbjörg S. Bergsdóttir og Rannveig Þórisdóttir, 2010). Í 

gögnunum má finna kynjahlutföll geranda og þolenda, 70% þolenda voru konur og var 

meðalaldur þeirra 35 ára, í 76% tilvika voru gerendur karlar og var meðalaldur þeirra 

einnig 35 ára. Af öllum málum þar sem einstaklingur var grunaður um að hafa beitt 

ofbeldi voru einungis lagðar fram kærur í 36% tilvika. Í 30% tilfella hafði lögregla áður 

haft afskipti af heimilisofbeldi á milli sömu aðila (Guðbjörg S. Bergsdóttir og Rannveig 

Þórisdóttir, 2010). 

3.1 Lögreglan á Suðurnesjum og tilraunarverkefnið „Að halda glugganum 
opnum“ 

Árið 2013 fór Lögreglan á Suðurnesjum af stað með tilraunaverkefni um heimilisofbeldi 

sem stóð yfir í eitt ár. Verkefnið bar nafnið „Að halda glugganum opnum“ og skilaði nýju 

og breyttu verklagi í málaflokknum á landsvísu. Auk þess hlaut embættið viðurkenningu 

vegna nýsköpunar í opinberum rekstri vegna verkefnisins. Verkefnið var 

samstarfsverkefni lögreglu, félagsþjónustu og barnaverndaryfirvalda um heimilisofbeldi. 

Verkefnið hófst í febrúar 2013 og lauk í janúar 2014. Eftir að verkefninu lauk var 

samdóma álit þeirra sem að verkefninu stóðu að góður árangur hefði náðst og vel hefði 

tekist til. Í framhaldinu var ákveðið að halda samstarfinu áfram og fylgja því verklagi sem 

hafði mótast (Velferðarráðuneytið, 2013; Lögreglustjórinn á Suðurnesjum, 2015). 

Samkvæmt Maríu Gunnarsdóttur, forstöðumanns barnaverndar Reykjanesbæjar, hefur 

verkefnið gert það að verkum að meiri samvinna varð á milli stofnana og samstarf betra, 

sem dæmi voru heilbrigðisstofnanir áður ekki með í því verklagi sem tíðkast nú. 

Umræða í samfélaginu hafði einnig aukist sem er mjög mikilvægt en hún var ekki mikil 

fyrir. Þá hafa einstaklingar verið að stíga fram og segja frá sínum skoðunum og reynslu 

(María Gunnarsdóttir, munnleg heimild 17. nóvember 2015). Þess má einnig geta að um 

þessar mundir er lögreglan á höfuðborgarsvæðinu að vinna að svipuðu verkefni sem ber 

heitið „Saman gegn ofbeldi“ og er fyrirmyndin fengin frá tilraunaverkefninu (Rannveig 

Sigurvinsdóttir, Erla Hlín Hjálmarsdóttir og Kristín I. Pálsdóttir, 2015). 

3.1.1 Upphaf verkefnisins og verklag 

Við yfirferð heimilisofbeldismála hjá lögreglustjóranum á Suðurnesjum árið 2011 kom í 

ljós að bæta þyrfti skráningu til samræmis við verklagsreglur Ríkislögreglustjóra frá árinu 

2005 en mikið var um ósamræmi í afgreiðslu slíkra mála (Velferðarráðuneytið, 2013). 

Það var ljóst að fá heimilisofbeldismál fengu framgöngu innan réttarkerfisins og 

rannsóknum þeirra var ábótavant. Lög nr. 85/2011 um nálgunarbann og brottvísun af 

heimili voru lítið nýtt og stuðning vantaði fyrir þolendur og gerendur. Í lokin var mat 

embættisins að málaflokkurinn væri ekki litinn nægilega alvarlegum augum í 

samfélaginu og að þörf væri á viðhorfsbreytingum (Lögreglustjórinn á Suðurnesjum, 

2014).  

Markmið tilraunaverkefnisins var að bæta rannsókn mála er varða 

heimilisofbeldi með markvissari fyrstu viðbrögðum lögreglu, fækka ítrekunarbrotum, 

efla tölfræði, aðstoða þolendur og gerendur markvisst, nýta betur úrræði um 

nálgunarbann og brottvísun af heimili og að ná fleiri málum í gegnum refsivörslukerfið 

(Lögreglustjórinn á Suðurnesjum, e.d.). Auknar áherslur voru á að taka málin föstum 

tökum frá upphafi heimilisofbeldismála og af meiri alvöru en áður var gert. Því við 

upphaf máls gefst lögreglu í fyrsta og langoftast eina skiptið tækifæri til að hafa áhrif á 

framgang málsins með bættri vettvangsrannsókn. Í því felst að tekin verður upp 

framburður aðila og vitna, lögð er áhersla á að þolandi sæti læknisrannsókn, kallað verði 

á félagsþjónustu hvort sem börn eru á heimilinu eða ekki. Að kynnt verði úrræði um 

nálgunarbann og brottvísun af heimili og sá stuðningur sem í boði er fyrir þolendur og 

gerendur. Í framhaldi verður eftirfylgni með heimsókn á heimili innan viku frá atburði 

(María Gunnarsdóttir, munnleg heimild 17. nóvember 2015). Með tilkomu starfsmanns 

félagsþjónustu á vettvangi er brotaþola og börnum sýndur meiri stuðningur og 

starfsmennirnir geta líka verið vitni af atburðum sem styðja við framhald málsins. En 

það þarf munnlegt samþykki þolanda til að fá starfsmann félagsþjónustunnar á vettvang 

ef engin börn eru á heimilinu. Með þessu verklagi var talin vera meiri möguleiki á að fá 

brotaþola í samstarf og að hann leiti sér læknisaðstoðar. Markmiðið var einnig að fá 

gerandann til að leita sér aðstoðar (Lögreglustjórinn á Suðurnesjum, 2014). Það hefur 

sýnt sig að erfitt er að ná í gerendur og þá sérstaklega þar sem börn eru ekki á heimili. 

Félagsþjónustulögin ganga út frá því að einstaklingi sé boðin þjónusta svo er það undir 

honum sjálfum komið hvort hann þiggur hana. Ekki hefur tekist að ná sambandi við 

gerendur þar sem börn eru ekki á heimili, sem sýnir sig í því að þeir vilji enga þjónustu. 

Verklaginu er þannig háttað í dag að ef gerandinn hefur verið færður á lögreglustöðina 

reyna félagsráðgjafar eftir bestu getu að mæta á staðinn til að ná sambandi við þá. Þrátt 

fyrir það hefur ekki verið nein eftirfylgni varðandi viðtöl hjá félagsráðgjafa eftir það. 

Gerendur er sá hópur sem þyrfti að gera meira fyrir, en það byggist allt á því hvort 

viðkomandi vill þiggja þjónustu eða ekki (María Gunnarsdóttir, munnleg heimild 17. 

nóvember 2015). Varðandi heimilisofbeldismál þar sem börn eru á heimilinu hafa 

gerendur nýtt sér úrræðið Karlar til ábyrgðar til að vinna á sínum vanda hvort sem 

einstaklingar hafa ákveðið að búa saman eða ekki. Ástæðan kann að liggja í því að 

barnavernd hefur meiri tök á að þrýsta einstaklingum í meðferð þó svo hann vilji það 

ekki. Starfsfólk barnaverndar geta ekki horft upp á það að einstaklingurinn geri ekkert í 

sínum málum annars verða börnin í óöruggu umhverfi. Þetta hefur leitt til þess að á 

fyrsta árinu eftir að tilraunverkefninu lauk hafði ekki einn kvennmaður leitað til 

Kvennaathvarfsins, sem gefur góða mynd því konan og börnin hafa ekki þurft að yfirgefa 

heimilið og börnin geta verið áfram í sínu umhverfi (María Gunnarsdóttir, munnleg 

heimild 17. nóvember 2015).  

Varðandi eftirfylgni á heimili þá eru það rannsóknarlögreglumaður og 

starfsmaður félagsþjónustu og eftir atvikum eru sendir tveir rannsóknarlögreglumenn 

þar sem þolandinn samþykkir ekki aðstoð félagsþjónustu. Að heimsókn lokinni gerir 

lögreglan skýrslu um heimsóknina. Það er að mati lögreglu að með heimsóknum sem 

þessum sé betur unnt að fylgjast með hvort hið ætlaða ofbeldi sé hætt eða sé enn til 

staðar. Með þessu getur lögreglan átt möguleika á að taka afstöðu til þess hvort slík 

hætta stafi af ofbeldinu að lögreglustjóri telji ástæðu til að beita nálgunarbanni og/eða 

brottvísun af heimili sbr. lög nr. 85/2011 (Lögreglustjórinn á Suðurnesjum, 2014). 

Samstarf lögreglu og félagsþjónustu þegar kemur að eftirfylgni mála er þannig háttað að 

næsta virka dag eftir að mál hefur komið upp er því úthlutað til félagsráðgjafa. Málinu er 

ekki alltaf úthlutað á sama félagsráðgjafa sem fór í útkallið og er í eftirfylgninni. Í dag er 

mikið og gott samstarf á milli lögreglu og félagsþjónustunnar, en þrátt fyrir það hefur 

verið mikið álag á rannsóknardeild lögreglunnar sem hefur gert það að verkum að 

eftirfylgnin hefur ekki gengið sem skyldi. Það er á frumkvæði lögreglunnar að kalla til 

félagsráðgjafa í heimsóknir á heimili til að framfylgja eftirfylgninni. Það geta oft á tíðum 

liðið 3-4 vikur á milli þess að ofbeldið átti sér stað og heimsóknarinnar. Þolendur hafa 

almennt viljað þessa eftirfylgni og bíða eftir henni og er talið mikilvægt að hún eigi sér 

stað (María Gunnarsdóttir, munnleg heimild 17. nóvember 2015). 

Embættið áhættugreinir öll heimilisofbeldismál sem upp koma og leggur mat á 

hverjar líkurnar eru á að ofbeldið endurtaki sig. Slík áhættumatsgreining getur 

lögreglustjóri nýtt við ákvörðun um hvort beita þurfi nálgunarbanni eða brottvísun af 

heimili (Velferðarráðuneytið, 2013; Lögreglustjórinn á Suðurnesjum, 2014). Hugmyndin 

að áhættumatsgreiningunni var fengin eftir náms- og kynnisferð yfirstjórnar 

embættisins til Manchester í Bretlandi. Þar var þeim kynnt kerfi sem ber nafnið MARAC 

sem stendur fyrir þverfaglegan samráðshóp við áhættumat (e. Multi-Agency Risk 

Assessment Conference). Það kerfi byggir á heildaryfirsýn, nánu samstarfi lögreglu, 

félagsmálayfirvalda, barnaverndar, heilbrigðisþjónustu og eftir atvikum fleiri stofnana. 

Þetta kerfi tryggir vandaðri málsmeðferð og eru ákvarðanir grundvallaðar á miklum og 

traustum upplýsingum sem byggja á áliti fagfólks með fjölþætta reynslu og 

sérfræðiþekkingu. Þann 2. desember 2014 tóku í gildi nýjar verklagsreglur 

ríkislögreglustjóra um meðferð og skráningu heimilisofbeldismála þar sem 

verklagsreglurnar voru byggðar að mestu á því verklagi sem hafði verið þróað í 

tilraunaverkefninu. Í stað áhættumatskerfisins MARAC er áhættan metin með B-Safer 

áhættumatskerfi sem er mjög vandað og byggir á fjölda rannsókna og prófunum í 

Kanada og Svíþjóð, en þar er það kallað SARA:SV (Ríkislögreglustjórinn, 2014; 

Lögreglustjórinn á Suðurnesjum, 2015). B-safer er sálfræðilegt mat eða skimun sem er 

endurtekið aftur og aftur því aðstæður breytast hjá einstaklingum. Hugmyndin var að 

lögreglan og félagsþjónustan myndu nota þetta mat, en vegna samdráttar hjá 

Reykjanesbæ gat félagsþjónustan ekki sinnt þessari skimun og er það því í höndum 

lögreglunnar í dag. Þrátt fyrir það hefur starfsmaður hjá félagsþjónustunni fengið þjálfun 

í notkun á B-safer og þekkir því ferlið vel (María Gunnarsdóttir, munnleg heimild 17. 

nóvember 2015). 

Út frá áhættumatsgreiningunni eru haldnir samráðsfundir á tveggja vikna fresti. 

Markmiðið með þeim fundum er að kortleggja einstaklinga sem eru í aukinni hættu fyrir 

að verða fyrir ofbeldi og hvernig hægt er að bregðast við því. Þetta varð til þess að 

einstaklingar komu oftar í viðtal hjá félagsráðgjafa, auk þess sem að þessir einstaklingar 

voru skilgreindir í lögreglukerfinu að þeir ættu sér sögu um heimilisofbeldi svo að 

lögregla gat brugðist hratt og skjótt við tilkynningum. Það sama á við um 

heilbrigðisstofnanir þegar þolandi kemur þangað að leita sér aðhlynningar vegna áverka. 

Það er gert með samþykki viðkomandi ef hann kæmi á bráðamóttöku með áverka og 

makinn væri með í för að þá myndi liggja fyrir í gögnum um þolandann að hann byggi við 

heimilisofbeldi. Þetta hefur gert það að verkum að starfsmenn heilbrigðisstofnunar 

getur brugðist rétt við og vísað makanum í burtu til að skoða þolandann betur, nálgast 

upplýsingar hjá honum og opnað umræðuna (María Gunnarsdóttir, munnleg heimild 17. 

nóvember 2015).  

3.1.2 Tölulegar upplýsingar um heimilisofbeldi á Suðurnesjum 

Á mynd 4 má sjá hvernig heimilisofbeldismál á öllu landinu skiptast, á 

höfuðborgarsvæðinu eru rúm 68% allra mála, rúm 15% á Suðurnesjunum og rúm 16% 

annars staðar á landinu (Lögreglustjórinn á Suðurnesjum, 2014).  

 

Mynd 4. Skipting heimilisofbeldismála eftir landshlutum 

 
Á meðan á tilraunaverkefninu stóð hjá lögreglunni á Suðurnesjum var beitt 

nálgunarbanni og brottvísun af heimili í 14 heimilisofbeldismálum af 21 máli á öllu 

landinu eða í 67% tilvika. Tíðni heimilisofbeldismála virðist því vera hærri á Suðurnesjum 

í samanburði við aðra landshluta sem kann að skýrast af því að skráning hjá embættinu 

er góð og rétt. Fjölgun hefur verið í kærðum málum til lögreglu eftir að verkefnið fór af 

stað sem má leiða til þess að það hafi skilað árangri (Lögreglustjórinn á Suðurnesjum, 

2014).  

Á mynd 5 má sjá fjölda heimilisofbeldismála hjá lögreglunni á Suðurnesjum fyrir 

árin 2010-2015 (01.01.2015-07.07.2015) (Lögreglustjórinn á Suðurnesjum, 2014; Skúli 

Jónsson, 2015).  

Mynd 5. Fjöldi heimilisofbeldismála hjá lögreglunni á Suðurnesjum árin 2010-2015 

 

3.2 Samstarf lögreglu og félagsþjónustu gegn heimilisofbeldi 

Þegar tilkynning berst til lögreglu um heimilisofbeldi hefur hún samband við starfsmann 

félagsþjónustu sem kemur á heimilið hvort heldur sem börn eru á heimilinu eða ekki. Ef það 

eru engin börn á heimilinu þarf lögreglan að leita eftir samþykki heimilismanns/þolanda fyrir 

því að starfsmaður félagsþjónustu komi inn á heimilið (Velferðarráðuneytið, 2013; 

Lögreglustjórinn á Suðurnesjum, 2014). Félagsráðgjafi starfar meðal annars eftir lögum um 

félagsráðgjöf nr. 95/1990 sem og siðareglum félagsráðgjafa (Félagsráðgjafafélag Íslands, e.d.; 

Sigrún Júlíusdóttir og Halldór Sig. Guðmundsson, 2006). Þegar heimilisofbeldismál koma upp 

fara félagsráðgjafar eftir ákveðnu verklagi sem er sérútbúið fyrir starfsmenn félagsþjónustu. 

Hlutverk þeirra er að hlúa að brotaþola og börnum. Veita markvissan stuðning og eftir 

atvikum aðstoða lögreglu við málið með því að styðja við bakið á brotaþola varðandi för á 

slysadeild (Ríkislögreglustjórinn, 2014). Samkvæmt Maríu Gunnarsdóttur forstöðumanns 

barnaverndar hjá Reykjanesbæ hefur málum verið betur fylgt eftir þegar félagsráðgjafi hefur 

verið viðstaddur yfirheyrslur hjá lögreglu (María Gunnarsdóttir, munnleg heimild 17. 

nóvember 2015). Á mynd 6 má sjá aðkomu félagsráðgjafa að heimilisofbeldismálum á 

Suðurnesjum á árunum 2013-2015 (Skúli Jónsson, 2015).  

Mynd 6. Aðkoma félagsráðgjafa að heimilisofbeldismálum á Suðurnesjum árin 2013-2015 

 
Þegar félagsráðgjafi fær úthlutað máli tengdu heimilisofbeldi ber hann að athuga hvort barn 

er í fjölskyldunni, ef svo er þá er málinu vísað til barnaverndar til áframhaldandi vinnslu, en 

annars tekur hann við málinu sjálfur. Málum er fylgt eftir sem koma á borð félagsþjónustu og 

felst í því að félagsráðgjafi barnaverndar/ráðgjafardeildar hefur samband við þolandann 

næsta virka dag frá því að ofbeldið átti sér stað og þá er gerandanum líka boðið að koma í 

viðtal til að fara yfir sín mál. Í framhaldi er eftirfylgni hjá lögreglu og félagsráðgjafa þar sem 

farið er á heimili þolanda innan við viku frá tilkynningu heimilisofbeldis (Lögreglustjórinn á 

Suðurnesjum, 2014). Eftir að þetta verklag var sett á eru dæmi um það að einstaklingar sem 

upplifðu heimilisofbeldi fyrir breytingar töldu sig hafa fengið allt aðra þjónustu eftir að 

verklagið var komið á. Það er því verið að þjónusta þolendur mun betur auk þess sem verið 

er að þróa úrræði hvernig hægt er að mæta börnum betur (María Gunnarsdóttir, munnleg 

heimild 17. nóvember 2015). 

3.2.1 Tölulegar upplýsingar um tilkynningar heimilisofbeldis til barnaverndar 
Reykjanesbæjar 

Mikil aukning hefur verið á fjölda tilkynninga um heimilisofbeldi til barnaverndar frá árinu 

2009 (Lögreglustjórinn á Suðurnesjum, 2014). Rekja má fjölgunina til breyttra verklagsreglna 

lögreglu, félagsþjónustu og aukinnar umræðu í samfélaginu (María Gunnarsdóttir, munnlega 

heimild 17. nóvember 2015). Á mynd 7 má sjá fjölda tilkynninga vegna heimilisofbeldis hjá 

barnavernd Reykjanesbæjar á árunum 2009-2013. Árið 2013 bárust 58 tilkynningar til 

barnaverndar varðandi heimilisofbeldi, það er 61,1% aukning frá fyrra ári. Af þessum 58 

tilkynningum var tilkynnt um 46 börn og því tilkynnt oftar en einu sinni hjá sumum, af þeim 

voru 33 ný mál (Lögreglustjórinn á Suðurnesjum, 2014).  

 

Mynd 7. Fjöldi barnaverndartilkynninga Reykjanesbæjar vegna heimilisofbeldis árin 2009-2013 

 
Heimilisofbeldi á sér oftast stað á heimilum þar sem börn eru orðin 10 ára og yngri, sjá má 

skiptingu eftir aldri á mynd 8 (Lögreglustjórinn á Suðurnesjum, 2014). 

 

Mynd 8. Barnaverndartilkynningar Reykjanesbæjar vegna heimilisofbeldis eftir aldri árin 2009-2013 

 
Á mynd 9 má sjá skiptingu á tilkynnendum til barnaverndar árið 2013, tilkynningar berast í 

langflestum tilfellum frá lögreglu eða í 85% tilfella. 

18 
28 

13 

36 

58 

0

20

40

60

80

2009 2010 2011 2012 2013

Fjöldi barnaverndartilkynninga Reykjanesbæjar vegna heimilisofbeldis 
árin 2009-2013 

4 
6 

2 
6 

16 

7 
4 

1 
5 5 

2 1 

17 

10 

5 4 

32 

15 

6 5 

0

5

10

15

20

25

30

35

0-5 ára 6-10 ára 11-14 ára 15-17 ára

Barnaverndartilkynningar Reykjanesbæjar vegna heimilisofbeldis eftir 
aldri árin 2009-2013 

2009

2010

2011

2012

2013



40 

 

Mynd 9. Tilkynnendur til barnaverndar Reykjanesbæjar vegna heimilisofbeldis árið 2013 

 
3.2.2 Skilvirkni laga nr. 85/2011 um nálgunarbann og brottvísun af heimili 

Þrátt fyrir skýran vilja löggjafans hefur ekki náðst að framfylgja nálgunarbanni og/eða 

brottvísun af heimili þar sem um er að ræða annmarka í annarri löggjöf. Í 232. gr. almennra 

hegningarlaga nr. 19/1940 er komið inn á brot gegn nálgunarbanni og brottvísun af heimili 

og var því breytt með lögum nr. 85/2011 um nálgunarbann og brottvísun af heimili og er því í 

samræmi við þau lög. Hins vegar kemur fram í a. lið 2. tl. 1. mgr. 242. gr. almennra 

hegningarlaga að brot gegn ákvæði 232. gr. sömu laga sæti ákæru eftir kröfu þess manns 

sem misgert er við. Því lagaákvæði var ekki breytt með tilkomu nýju löggjafar um 

nálgunarbann og brottvísun af heimili og því stangast það ákvæði í raun á við markmið og 

tilgang laga nr. 85/2011. Allnokkur tilvik komu upp á því ári sem tilraunaverkefnið stóð yfir 

hjá lögreglustjóranum á Suðurnesjum þar sem ákvæði 242. gr. almennra hegningarlaga stóð í 

vegi fyrir því að unnt væri að framfylgja þeim úrræðum sem lögreglustjóri hafði tekið 

ákvörðun um og höfðu verið staðfest fyrir héraðsdómi. Með þessu má dæma að mistök hafi 

verið gerð með því að hafa ekki breytt 242. gr. almennra hegningarlaga samhliða lögum nr. 

85/2011 um nálgunarbann og brottvísun af heimili og er nokkuð ljóst að tilgangur þeirra laga 

nái ekki fram að ganga verði því ákvæði ekki breytt (Lögreglustjórinn á Suðurnesjum, 2014). 

barni sem eru nákomin geranda. Hins vegar er líka að finna það í löggjöf nágrannalanda 

okkar Svíþjóð og Noregs. Í löggjöf þeirra er um að ræða sérstök lagaákvæði um ofbeldi í 

nánum samböndum og er þar refsing hærri en í almennum ofbeldisbrotum (Lögreglustjórinn 

á Suðurnesjum, 2014). Í sænsku refsilöggjöfinni nr. Ds 1999:36, 4. kafla 4. gr. a má finna 

eftirfarandi: 

Hver sá, sem fremur afbrot sem skilgreind eru í kafla 3, 4 og 6 gegn öðrum aðila sem 

hann hefur, eða hefur haft, náin tengsl við skal, ef afbrotin eru hluti af og í framhaldi 

af endurteknum brotum hans gagnvart heilindum viðkomandi og til þess fallin að 

valda verulegum skaða á sjálfstraust þess einstaklings, dæmdur fyrir stórfellt brot á 

heilindum og sæta fangelsi í a.m.k. 6 mánuði eða allt að 6 árum. ... Ef gjörðir sem 

lýst er í fyrstu málsgrein eru framdar af manni gegn konum sem hann er eða hefur 

verið í hjúskap með eða hefur verið í sambúð með eða við aðstæður sambærilegar 

við giftingu, skal hann dæmdur fyrir stórfellt brot á heilindum og dæmdur til sömu 

refsingar (Law 1998:393). 

Í norsku refsilöggjöfinni, 2005-05-20 nr. 28, 25. kafla má finna í tveimur lagaákvæðum þar 

sem sérstaklega er tiltekið ofbeldi í nánum samböndum. Í 282. gr. um misnotkun í nánum 

samböndum segir:  

„að fangelsi allt að 6 árum skal sá sæta sem með ógnun, nauðung, frelsissviptingu, 

ofbeldi eða öðrum brotum, alvarlegum eða endurteknum beitir a) núverandi eða 

fyrrverandi maka hans eða sambýling, b) ættingja núverandi eða fyrrverandi maka 

hans eða sambýlings í beinan legg, c) ættingja þeirra í beinan legg, d) einhver á 

heimilinu þeirra, eða, e) einhver í þeirra umsjá.“ 

Þá segir Í 283 gr. um grófa misnotkun í nánum samböndum: 

„að gróf misnotkun varðar fangelsi allt að 15 árum. Við ákvörðun um hvort 

misþyrmingar eru grófar, skal sérstaklega meta hvort misnotkunin hafi valdið 

verulegum afleiðingum, meiðslum, andláts og eftirfarandi a) hversu lengi hún stóð 

yfir, b) ef það er gert á sársaukafullan hátt, eða valdið verulegum sársauka eða, c) það 

er framið gegn varnarlausum aðila.“  

Það er nokkuð ljóst að setja þurfi sambærileg ákvæði og er í refsilöggjöf nágrannalanda okkar 

í almenn hegningarlög. Auk þess þarf að huga betur að börnum sem þurfa að sæta eða horfa 

upp á ofbeldi á heimilum sínum. Hafa þarf í huga réttarstöðu barnanna og skýra betur út 98. 

og 99. gr. barnaverndalaga nr. 80/2002 að undir þessar lagagreinar falli þau tilvik þar sem 

börnin þurfa að horfa upp á ofbeldi á sínum heimilum og að það verði viðurkennt sem 

ofbeldi gegn börnum (Lögreglustjórinn á Suðurnesjum, 2014). Á vegum 

velferðarráðuneytisins er starfandi teymi um heimilisofbeldi og þar hefur verið vakin athygli 

á því hversu brýnt það er að setja sérstakan lagabálk í refsilöggjöfina hér á landi sem bæri 

heitið heimilisofbeldi eða ofbeldi í nánum samböndum. Til að ofbeldi gegn börnum verði 

viðurkennt í heimilisofbeldismálum, þarf að líta þannig á málin að börnin séu líka þolendur. 

Þegar fjallað er um þolendur er oftast talað um karlinn og konuna, en börnin virðast 

gleymast þrátt fyrir að þau séu alveg jafnmiklir þolendur. Þetta er eitthvað sem þarf að vera 

skýrt í lagabálkinum og þarf að breytast samkvæmt Maríu Gunnarsdóttur forstöðumanns 

barnaverndar hjá Reykjanesbæ (María Gunnarsdóttir, munnleg heimild 17. nóvember 2015) . 

3.2.3 Félagsráðgjafar og meðferð heimilisofbeldismála 

Félagsráðgjafar hafa tileinkað sér í námi og starfi sínu að notast við heildarsýn þegar þeir 

starfa með fólki í félagslegum vanda. Þá gerir félagsráðgjafinn ráð fyrir því að hver 

einstaklingur sé einstakur og margbreytilegur. Þegar hann fæst við mál hans getur hann litið 

á það frá mörgum sjónarhornum og horft á hann í samhengi við það umhverfi sem hann er í 

(Lára Björnsdóttir, 2006). Félagsráðgjafi þarf að hafa þann eiginleika að geta mætt 

einstaklingum þar sem þeir eru staddir hverju sinni. Þeirra markmið er að finna lausn á 

vandamálum sem einstaklingar kljást við hvort sem þau eru félagslegs eða persónulegs eðlis. 

Þeir gera það með því að bera virðingu og vera heiðarlegir gagnvart einstaklingnum og hafa 

trú á því að hann geti nýtt sína hæfileika til fulls. Þá er félagsráðgjafi einnig talsmaður og 

réttindagæslumaður fyrir einstaklinga (Félagsráðgjafafélag Íslands, e.d.). Mál einstaklinga 

sem hafa orðið fyrir ofbeldi af hendi maka eiga fullt erindi inn á borð félagsráðgjafa. 

Félagsráðgjöf er starfsgrein sem er í sérstakri stöðu þegar kemur að því að vinna að slíkum 

málum vegna víðtækrar þekkingar og reynslu á margskonar félagslegum vandamálum. Þeir 

hafa sérhæfingu í að beita fjölbreyttum og árangursríkum úrræðum og hafa skuldbundið sig í 

að stuðla að uppbyggingu jákvæðs samfélags (National assocation of social workers, 2002). 

 Þegar félagsráðgjafi hefur einstakling undir höndum sem hefur orðið fyrir 

heimilisofbeldi þarf hann að hafa nokkur atriði í huga. Það sem hann þarf að hafa fyrst í huga 

er að sýna einstaklingnum að á hann sé hlustað með virðingu og áhuga, að þeir séu teknir 

alvarlega, tekið sé mark á hans hlið á málinu og að frásögn hans sé tekin alvarlega. 

Rannsóknir hafa leitt það í ljós að mikilvægt sé fyrir fórnarlömb ofbeldis að virðing sé borin 

fyrir frásögn þeirra og að litið sé á þau sem fullgilda einstaklinga (Department of health, 

2005). Þolandinn þarf á ákveðnum stuðningi að halda og finna að staðið sé við bakið á 

honum. Hann þarf að finna að hann sé þátttakandi í öllu ferlinu og að engar ákvarðanir séu 

teknar nema að hann sé hafður með í ráðum. Fórnarlambið þarf á þeim stuðningi að halda 

að nægur tími sé gefinn til að átta sig á stöðunni og geti út frá því tekið eigin ákvarðanir 

(Ingólfur V. Gíslason, 2008).  

 Mikilvægt er að huga að öryggi fórnarlambsins og að trúnaði sé heitið um þau mál 

sem rædd eru. Þegar rætt er um ofbeldisatvikið er mikilvægt að félagsráðgjafinn taki það 

fram að ofbeldið sé ekki fórnarlambinu að kenna og að það eigi þetta ekki skilið. Það þykir 

gott að útskýra fyrir fórnarlambinu að ofbeldisbrot varði við lög og að gerandinn eigi skilið 

refsingu fyrir það sem hann hefur gert (McAllister og Lewis, 2010).  

 Þegar farið er að vinna með fórnarlambi heimilisofbeldis er gott að upplýsa það um 

þau úrræði sem standa til boða, hjálpa því við að finna hvar styrkleikar þess liggja, standa 

með sjálfu sér og leiðbeina því í að finna leið sem best hentar til að losna úr 

ofbeldissambandinu (McAllister og Lewis, 2010). 

Úrræði sem standa gerendum og þolendum heimilisofbeldis til boða 

Þau úrræði sem eru í boði hér á landi standa aðallega konum og börnum til boða sem verða 

fyrir ofbeldi af hendi karlmanns. Þau úrræði sem eru í boði á höfuðborgarsvæðinu eru Karlar 

til ábyrgðar, Kvennaathvarfið, Kvennaráðgjöfin og Stígamót (Þingskjal 1214, 2010-2011). Á 

landsbyggðinni geta konur leitað til heilsugæslunnar eða neyðarmóttöku nærliggjandi 

sjúkrahúss. Sveitafélögin geta einnig aðstoðað einstaklinga sem hafa orðið fyrir 

heimilisofbeldi og gefið þeim ráðleggingar með framhaldið (Ingólfur V. Gíslason, 2008). Á 

Akureyri er Aflið og Sólstafir á Ísafirði. Konur geta einnig leitað til neyðarmóttöku 

Landspítalans vegna ofbeldis eða nauðgana (Þingskjal 1214, 2010-2011). 

 Rannsóknir hafa sýnt að ekki sé til staðar miðlæg skráning í landinu á ofbeldi gegn 

konum. Einungis eru til skráningar hjá lögreglu, Barnaverndarstofu og Kvennathvarfinu sem 

miðast við eigin starfsemi og því hefur reynst erfitt að leggja mat á hversu mikla 

stuðningsþjónustu þarf að veita (Þingskjal 1214, 2010-2011). Kvennaathvarfið, Stígamót og 

Karlar til ábyrgðar eru úrræði sem öll eru að verulegu leiti fjármögnuð með opinberu fé og 

þannig er tekin afstaða gegn ofbeldi í nánum samböndum. Út frá því hefur lögum verið 

breytt og nýtt úrræði komið til sögunnar, lög nr. 85/2011 um nálgunarbann og brottvísun af 

heimili (Ingólfur V. Gíslason, 2008). 

Karlar til ábyrgðar 

Meðferðarúrræðið Karlar til ábyrgðar (KTÁ) er eina sérhæfða meðferðarúrræðið fyrir karla 

sem beita ofbeldi á heimilum (Karlar til ábyrgðar, e.d.). KTÁ er að verulegu leiti byggt á 

reynslu norsku samtakanna Alternitiv til vold (Ingólfur V. Gíslason, 2008). KTÁ var 

tilraunaverkefni á árunum 1998-2002 en þá var því hætt vegna fjárhagsörðugleika. Á þessu 

tímabili komu rúmlega 70 karlmenn í viðtöl og af þeim voru 43 sem héldu meðferðinni 

áfram. Árið 2006 var verkefnið endurvakið og frá 2006-2011 sóttu 142 karlmenn aðstoð til 

KTÁ (Karlar til ábyrgðar, e.d.).  

Lögð er áhersla á að einstaklingurinn þiggi aðstoð sjálfviljugur og sjái sjálfur um að 

panta sér viðtal. Undantekningar eru á því ef barnaverndaraðilar vísa máli til KTÁ. Meðferðin 

gengur út á það að karlmaðurinn taki ábyrgð á eigin ofbeldishegðun og þrói með sér 

uppbyggilegar leiðir til að takast á við sína samskiptamáta. Í byrjun er öllum veitt 

einstaklingsviðtal og í framhaldinu er ákveðið hvort það henti betur að sækja einstaklings- 

eða hópmeðferð hjá sálfræðingi (Karlar til ábyrgðar, e.d.).  

Nokkur reynsla er komin á meðferðarúrræðið og hafa rannsóknir sýnt að á milli 53%-

85% karla sem ljúka meðferðinni hafa ekki beitt ofbeldi í um tvö ár frá því að meðferðinni 

lauk. Þó er stór hluti karla sem byrjað hafa meðferðina sem hafa ekki lokið henni og er lítið 

vitað um þann hóp (Ingólfur V. Gíslason, 2008). 

Kvennaathvarfið 

Kvennaathvarfið var stofnað í desember árið 1982 og er opið allan sólarhringinn 

(Kvennaathvarf, 2014). Athvarfið er rekið sem sjálfseignarstofnun undir stjórn Samtaka um 

kvennaathvarf (Kvennaathvarf, e.d.). Markmið samtakanna er að veita konum og börnum 

öruggt skjól þegar dvöl á eigin heimili er þeim óbærileg vegna andlegs, líkamlegs eða 

kynferðislegs ofbeldis af hendi núverandi eða fyrrverandi kærasta, sambýlismanns eða 

eiginmanns. Til samtakanna geta einnig leitað konur sem hafa orðið fyrir nauðgun. Samtökin 

veita þar að auki ráðgjöf og upplýsingar, efla fræðslu og umræðu um kynbundið ofbeldi í 

þjóðfélaginu (Kvennaathvarf, 2015).  

Í athvarfinu geta konur sem þangað leita fengið ókeypis faglega ráðgjöf og 

stuðningsviðtöl og er þá ekki skilyrði að hafa dvalið í athvarfinu. Þær geta fengið stuðning og 

ráðgjöf í gegnum síma allan sólarhringinn og þá líka aðstandendur, fagaðilar og aðrir. 

Sjálfshjálparhópar eru starfandi í athvarfinu sem þær geta sótt í og unnið í sjálfum sér með 

öðrum sem hafa svipaða reynslu að baki. Komur í Kvennaathvarfið hafa verið svipaðar ár frá 

ári. Árið 2014 voru veitt 606 viðtöl og 100 komur skráðar í dvöl, alls 706 komur. Í heildina 

leituðu 388 konur í athvarfið á árinu auk 84 barna sem dvöldu með mæðrum sínum 

(Kvennaathvarf, 2014). 

Samkvæmt rannsóknum hafa margar konur sem þurft hafa að sækja aðstoð í 

kvennaathvörf talið það hafa bjargað lífi sínu. Þrátt fyrir það hefur verið ábótavant þegar 

kom að því að aðstoða þær og börn þeirra út í samfélagið aftur. Þá kom fram að 

kvennaathvörf væru aðeins fyrsta skrefið í að ná tökum á lífinu sjálfu, þá andlega þættinum, 

en það vantaði annað kerfi til að aðstoða þær við að finna sér húsnæði og fleira (Tutty, 

2015). Þá leiddi rannsókn það í ljós að konur upplifðu betri líðan, aukið sjálfstraust og 

sjálfsálit og meiri lífshamingju eftir þriggja mánaða dvöl í kvennaathvarfi. Einnig hefur það 

sýnt sig að þegar konur eru komnar í kvennaathvörfin eru meiri líkur á því að úrræði skili 

árangri því þær séu þá reiðubúnar til að gera breytingar í lífi sínu (Ben-porat og Itzhaky, 

2008).  

Kvennaráðgjöfin 

Kvennaráðgjöfin hóf starfsemi sína í febrúar árið 1984 í þeim tilgangi að bæta aðgengi 

kvenna að sérfræðiaðstoð (Kvennaráðgjöfin, e.d.). Þangað er hægt að sækja ókeypis 

lögfræði- og félagsráðgjöf. Þar starfa í sjálfboðavinnu lögfræðingar, félagsráðgjafar, 

laganemar og félagsráðgjafanemar. Kvennaráðgjöfin er opin öllum, bæði konum og körlum, 

án endurgjalds og ekki er þörf á að gefa upp persónuupplýsingar (Kvennaráðgjöfin, e.d.a). 

Aðsókn hefur verið mikil frá upphafi þar sem auðvelt er fyrir skjólstæðinga að leita þangað 

og ekki er þörf á því að panta tíma fyrirfram. Yfir 200 konur leituðu þangað árlega af öllu 

landinu en síðustu ár hefur það dregist saman þar sem fjármunir voru af skornum skammti til 

að auglýsa þjónustuna og því hugsanlegt að margir viti ekki af tilvist hennar. Starfsemin er 

hugsuð sem aðstoð við konur sem standa höllum fæti og hafa ekki ráð á því að greiða fyrir 

slíka þjónustur. Þannig starfar Kvennaráðgjöfin í nánu samstarfi við Kvennaathvarfið og 

Stígamót og berast margar tilvísanir þaðan. Einnig berast tilvísanir frá prestum og 

félagsþjónustum sveitarfélaga (Kvennaráðgjöfin, e.d.) 

Stígamót 

Stígamót hóf starfsemi sína þann 8. mars árið 1990 og er ráðgjafar- og upplýsingamiðstöð 

fyrir konur og börn sem hafa verið beitt kynferðislegu ofbeldi. Hjá Stígamótum geta einnig 

aðstandendur, svo sem foreldrar, makar og vinir leitað og fengið stuðning og ráðgjöf. 

Einstaklingum sem leita til Stígamóta er boðið upp á einkaviðtöl og er þá fyrsta skrefið að 

byrja á því að rifja upp ofbeldið svo hægt sé að ná tökum á afleiðingum ofbeldisins, 

sjálfsmynd og sjálfsvirðingu. Það viðtal getur reynst einstaklingum mjög erfitt. 

Einstaklingurinn ræður alltaf ferðinni og hversu mikinn stuðning hann vill fá og hve lengi sá 

stuðningur stendur yfir. Starfsfólk Stígamóta tekur einnig að sér að fara í heimsóknir til 

einstaklinga sem einhverra hluta vegna komast ekki til Stígamóta. Er þá átt við heimsóknir til 

fatlaðs fólks, heimsóknir á geðdeildir auk þess sem boðið er upp á viðtöl á Egilsstöðum 

hálfsmánaðarlega (Stígamót, 2014). 

Á Stígamótum er boðið upp á sjálfshjálparhópa þar sem einstaklingar sem hafa orðið 

fyrir kynferðislegu ofbeldi koma saman til að sækja sér styrk til að takast á við vandamál sín 

sem rekja má til afleiðinga ofbeldisins. Með hópastarfinu er einangrun rofin og einstaklingum 

veittur stuðningur og er rauði þráðurinn í starfinu sjálfsefling. Frá stofnun Stígamóta hafa 

7.039 einstaklingar leitað sér aðstoðar. Árið 2014 voru 617 komur á Stígamótum vegna 

kynferðisofbeldis, af þeim voru brotaþolar 244 konur og 33 karlar (Stígamót, 2014). 

4 Umræða/lokaorð 

Lagt var upp með að leita svara við eftirfarandi rannsóknarspurningum: Hverju skilaði 

tilraunaverkefnið „Að halda glugganum opnum“ varðandi verklag lögreglu og 

félagsmálayfirvalda á Suðurnesjum í heimilisofbeldismálum? Eru lög nr. 85/2011 um 

nálgunarbann og brottvísun af heimili að virka í heimilisofbeldismálum? 

Tilraunaverkefni lögreglunnar á Suðurnesjum gaf góða raun og hafa allir þeir fagaðilar 

sem komu að verkefninu talið helsta kostinn vera snemmtæka íhlutun. Lögreglan og 

starfsmenn félagsþjónustu koma að málum frá upphafi og gefur það þeim góðar forsendur til 

að hefja vinnslu máls. Einnig er meiri stuðningur og eftirfylgni við þolanda ásamt því að 

gerandanum er boðið upp á aðstoð. Þetta átak hefur gert það að verkum að málaflokkurinn 

er sýnilegri innan félagsþjónustunnar og lögreglunnar auk þess sem samstarf á milli þessara 

stofnana hefur aukist til muna. Þetta hefur einnig skilað sér í aukinni fræðslu og umræðu í 

samfélaginu um heimilisofbeldi sem hefur svo skilað sér í aukinni samfélagsvitund. Verkefnið 

varð til þess að mikið af málum tengdum heimilisofbeldi komust upp á yfirborðið sem áður 

fyrr voru ekki sýnileg (Lögreglan á Suðurnesjum, 2014). Þá varð verkefnið til þess að 

lögreglan á höfuðborgarsvæðinu hefur tekið á heimilisofbeldismálum með sama hætti og er 

verkefni í gangi sem ber heitið „Saman gegn ofbeldi“ (Rannveig Sigurvinsdóttir o.fl., 2015). 

Þó margt gott hafi áunnist er talið þurfa enn meiri eftirfylgni og stuðning með því að 

koma á föstum eftirfylgnisviðtölum. Þolendur heimilisofbeldis hafa líst yfir ánægju sinni með 

störf félagsþjónustu á vettvangi en þó fengu aðeins nokkrir þá eftirfylgd sem verklagið gerir 

ráð fyrir og hafa sumir upplifað vonbrigði að fá ekki þá þjónustu. Lögreglan hefur ekki náð að 

sinna eftirfylgninni nægilega vel sökum anna en frumkvæðið liggur hjá henni að kalla til 

félagsráðgjafa til að fara með sér í eftirlit á heimilin. Þá er talið skorta frekari 

stuðningsúrræði t.a.m. sérhæft úrræði fyrir börn, þar sem þau virðast hafa gleymst í þessari 

baráttu og er ekki litið á þau sem þolendur heimilisofbeldis. Þá er einnig óskað eftir aukinni 

þjónustu frá heilsugæslu (Lögreglustjórinn á Suðurnesjum, 2014; María Gunnarsdóttir, 

munnleg heimild 17. nóvember 2015).  

Með tilkomu laga nr. 85/2011 um nálgunarbann og brottvísun af heimili var vissulega stigið 

stórt skref í baráttunni við heimilisofbeldi á Íslandi. Þrátt fyrir skýran vilja löggjafans hefur þó 

ekki alltaf náðst að framfylgja nálgunarbanni og brottvísun af heimili þar sem önnur löggjöf, 

almenn hegningarlög nr. 19/1940, skarast á við þau fyrrnefndu (Lögreglustjórinn á 

Suðurnesjum, 2014). Allnokkur tilvik komu upp á meðan á tilraunaverkefninu stóð þar sem 

ákvæði 242. gr. almennra hegningarlaga stóð í vegi fyrir því að unnt væri að framfylgja þeim 

úrræðum sem lögreglustjóri hafði tekið ákvörðun um og höfðu verið staðfest fyrir 

héraðsdómi. Mistök áttu sér því stað þegar 242. gr. almennra hegningarlaga var ekki breytt 

samhliða lögum nr. 85/2011 um nálgunarbann og brottvísun af heimili. Það er því ljóst að 

tilgangur þeirra laga nái ekki fram að ganga verði því ákvæði ekki breytt (Lögreglustjórinn á 

Suðurnesjum, 2014). Þá er einnig vert að velta upp alvarleika og dómsþyngd mála hér á 

landi. Í refsilöggjöf nágrannalanda okkar eru sérstök lagaákvæði um ofbeldi í nánum 

samböndum þar sem refsing er þyngri en í almennum ofbeldisbrotum. Þetta er eitthvað sem 

þyrfti að breyta í löggjöf hérlendis og setja inn sambærileg ákvæði í almenn hegningarlög 

(Lögreglustjórinn á Suðurnesjum, 2014).  

Viss áfangasigur hefur þó unnist í þeim tilfellum sem dómur hefur gengið eftir og 

geranda er vikið frá heimili, þá sérstaklega þar sem börn eru. Það er mjög mikilvægt fyrir þau 

að geta verið áfram í sínu umhverfi, haldið sinni rútínu til dæmis farið í leikskóla og skóla, 

íþróttir og fleira. Þau eru mestu þolendurnir í heimilisofbeldismálum og hafa ekkert með það 

að segja hvort einhver beitir ofbeldi á heimilinu og því er ekki réttlátt að þau séu tekin og 

sett í annað hús eins og að þau hafi brotið af sér. Sömu sögu er að segja þegar börn eru ekki 

á heimilum og þolandinn fær að vera áfram í sínu umhverfi því aðstæður í Kvennaathvarfinu 

henta kannski ekki öllum t.d. fyrir þá sem búa úti á landi og þurfa að stunda vinnu sína þar 

(María Gunnarsdóttir, munnleg heimild 17. nóvember 2015).  

 

Vinna þarf statt og stöðugt að umræðu í þjóðfélaginu um heimilisofbeldi og koma þeim 

skilaboðum á framfæri að slíkt ofbeldi sé ekki liðið í samfélaginu. Heimilisofbeldi sé ekki 

einkamál þeirra sem búa á heimilinu heldur varði það allt samfélagið í heild. Vissulega er 

búið að vinna mikið og stórt verk en það er mjög mikilvægt að baráttunni sé haldið áfram. 

Klára þarf að stíga skrefið til fulls og gera ofangreindar breytingar á lögum til að hægt sé að 

ná tilætluðum árangri í baráttunni og vernda alla sem eiga hlut að máli. Höfundur veltir því 

fyrir sér hvort hugsanleg lausn væri fólgin í því að setja á laggirnar sérstaka 

heimilisofbeldisdeild innan lögreglunnar þar sem þverfaglegt starfsteymi lögreglu, 

félagsráðgjafa og sálfræðinga myndi starfa saman með heildarsýn skjólstæðinga að 

leiðarljósi. Þá væri lykilatriði að ríkisvaldið legði til nauðsynlegt fjármagn og mannafla þannig 

að hægt væri að sinna þessum málaflokki af fullum þunga. Höfundur vonast innilega til þess 

að geta mætt til vinnu í nánustu framtíð, sem lögreglumaður og félagsráðgjafi, og verið 

fullviss um að það þurfi einungis eitt brot til þess að þolendur, sem og gerendur, fái 

viðeigandi stuðning og aðstoð til að takast á við vanda sinn og snúa blaðinu við. 

 

 

 

 

 

 

 

 

 

 

 

 

 

Hafnarfjörður, 11. janúar 2016 

Björn Már Sveinbjörnsson, kt. 061179-3999 

